
Afirmasaun: Sumáriu Kazu tuirmai ne’e deskreve faktu sira no prosesu iha tribunál tuir 

JSMP nia monitorizasaun independente, no deklarasaun ne’ebé parte sira fó iha tribunál 

nia laran. Informasaun ne’e la reprezenta JSMP nia hanoin hanesan instituisaun ida. 

 

JSMP kondena maka’as forma violénsia hotu-hotu, liuliu hasoru feto no ema vulneravel. 

JSMP afirma la iha justifikasaun ba kualkér violénsia hasoru feto. 

 

A. Sumáriu prosesu julgamentu kazu iha Tribunál Distritál Oekusi 

 

1. Totál kazu ne’ebé JSMP monitoriza: 31 

Tipu kazu Tipu kazu Númeru 

Artigu 145 Kódigu Penál 

(KP), konjuga ho artigu 2, 3, 

no 35(b) no 36 (LKVD) 

Ofensa ba integridade fízika simples ho 

natureza violénsia doméstika no tipu ilísitu 

sira kona-ba violénsia doméstika 

17 

Artigu 139 KP, konjuga ho 

artigu 2, 3, no 35(b) no 36 

(LKVD) 

Omisídiu agravadu ho natureza violénsia 

doméstika  
1 

Artigu 225 KP La halotuir obrigasaun alimentár 1 

Artigu 151 KP Ofensa korporál resíproka 1 

Artigu 140 KP Omisídiu neglijente 1 

Artigu 316 KP Kontrabandu 6 

rtigu 259 KP Danu agravadu 1 

Artigu 145, 189 KP  
Ofensa ba integridade fízika simples no 

instigasaun ba krime 
1 

Artigu 157 KP no Artigu  20 

(1), 2 (2 alinea f) Lei Nú. 

5/2017 

Ameasa no arma brankas 1 

Artigu 145 KP Ofensa ba integridade fízika simples 1 

Totál   31 

 

2. Totál desizaun ne’ebé JSMP monitoriza : 25 



Tipu desizaun Artigu Númeru 

Prizaun Artigu 66 KP 1 

Suspensaun ba prizaun nia ezekusaun Artigu 68 KP 13 

Pena multa Artigu 67 KP 2 

Pena multa no absolve Artigu 67 KP  1 

Admoestasaun Artigu 82 KP 2 

Omologa pedidu dezisténsia 
 

3 

Izensaun ba pena Artigu 318 KP 2 

Absolve 
 

1 

Totál       
 

25 

 

3. Totál kazu sira ne’ebé adia tuir JSMP monitorizasaun : 1 

 

Razaun adiamentu Númeru 

Rejulgamentu 1 

Total  1 

 

4. Total kazu sira ne’ebé kontinua prosesu tuir JSMP nia monitorizasaun : 5 

 

B. Deskrisaun sumáriu julgamentu ba desizaun kazu sira 

 

1. Krime ofensa ba integridade fízika simples ho natureza violénsia doméstika 

Nú. Prosesu   : 0001/20.OEPSB 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Pena prizaun tinan 1 suspende ba tinan 1 

 

Iha 01 Outubru 2020, Tribunál Distritál Oekusi liuhusi tribunál movel iha Sub-distritu Pasabe, 

prezide julgamentu leitura sentensa ba krime ofensa ba integridade fízika simples ho 

natureza violénsia doméstika ne’ebé envolve arguidu TB hasoru nia feen, Iha Distritu Oekusi. 

  

Akuzasaun Prokuradór  

Prokuradór akuza katak iha 19 Janeiru 2020, iha oras tuku 19:00 kalan, arguidu tuku dala ida 

iha lezada nia liman kabun parte karuk no tuku dala ida iha lezada nia hirus-matan. Aktu sira 

ne’e rezulta moras iha liman kabun, bubu, mean no moras iha hirus-matan. Antes agresaun 

ne’e, lezada mama malus hela iha viziñu nia uma no lezada rona arguidu bolu sira nia oan ho 

lian maka’as. Lezada fila ba uma no fó hatene ba arguidu kuandu bolu labarik sira labele ho 



lian maka’as. Ho nune’e, arguidu halo agresaun hirak ne’e hasoru lezada. Kazu ne’e aneksa 

hamutuk ho relatóriu médiku husi Sentru Saúde Pasabe no fotografia husi polísia kona-ba 

rezultadu violénsia fíziku sira ne’e.  

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

 

Produsaun ba prova sira  

Iha julgamentu, arguidu konfesa faktu hotu iha akuzasaun prokuradór nian no deklara katak 

arrepende ninia hahalok. Arguidu mós deklara katak di’ak malu ona ho lezada to’o agora no 

promete sei la repete ninia hahalok ne’e hasoru lezada ka ema seluk iha futuru. Arguidu 

hatutan katak foin primeiravés halo krime no mai hatan iha tribunál, iha oan na’in lima, serbisu 

nu’udar agrikultór ne’ebé laiha rendimentu fiksu kada fulan.   

  

Alende ne’e, lezada mós kontinua konfirma faktu sira iha akuzasaun no deklara katak sira 

di’ak malu ona no to’o agora arguidu la repete ninia hahalok ne’e. Lezada hatutan katak 

desde sira hola malu iha tinan 1989, arguidu foin primeiravés baku lezada.  

  

Alegasaun finál  

Prokuradór konsidera arguidu provadu halo agresaun fízika hasoru lezada tuir faktu sira iha 

akuzasaun. Nune’e arguidu nunia hahalok ne’e konstitui ba krime ofensa ba integridade fízika 

simples. Alende ne’e, konsidera katak krime violénsia doméstika aas tebes iha Rejiaun 

Oekusi kompara ho Munisípiu sira seluk. Tanba ne’e, husu ba tribunál atu kondena arguidu 

ho pena prizaun fulan neen suspende nia ezekusaun ba tinan ida.  

 

Entretantu defeza haktuir katak arguidu konfesa faktu hotu iha akuzasaun, arrepende ona 

ninia hahalok no promete sei la komete tan krime hasoru nia membru família ka ema seluk. 

Alende ne’e arguidu kolabora di’ak ho tribunál, di’ak malu ona ho lezada no to’o agora la 

repete ninia hahalok ne’e, iha oan nain lima no nu’udar to’os na’in  laiha rendimentu fiksu 

kada fulan. Tanba ne’e, husu ba tribunál atu aplika pena ne’ebé kmaan ba arguidu tuir nia 

sala. 

  

Desizaun  

Tribunál prova katak arguidu tuku dala ida iha lezada nia liman kabun parte karuk no tuku 

dala ida iha lezada nia hirus-matan. Bazeia ba prova sira no tetu mós sirkunstánsia atenuante 

sira hanesan arguidu konfesa, arrepende ona ninia hahalok no foin primeiravés komete krime 

no mai hatan iha tribunál, nune’e tribunál konklui prosesu ne’e no kondena arguidu ho pena 

prizaun tinan ida suspende ba tinan ida.  

 

2. Krime ofensa ba integridade fízika simples 



Nú. Prosesu   : 0024/19.OEPSB 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Pedro Baptista Aleixo Dos Santos 

Defeza   : Dr. Marcelino Marques Coro 

Desizaun   : Omologa pedidu dezisténsia keixa 

 

Iha 01 Outubru 2020, Tribunál Distritál Oekusi liuhusi julgamentu movel iha Sub-distritu 

Pasabe, prezide julgamentu tentativa konsiliasaun ba krime ofensa ba integridade fízika 

simples ne’ebé envolve arguida DS no arguidu DmS (feen ho la’en), arguidu RC (oan husi 

arguidu DmS no arguida DD hasoru lezada CC nu’udar arguidu DmS nia feton no lezadu AV 

(idade tinan 11), nu’udar arguidu DmS nia bei-oan, iha Aldeia Pasabe, Suku Abani, Sub-

distritu Pasabe, Distritu Oekusi. 

 

Akuzasaun Prokuradór  

Prokuradór akuza arguida no arguidu sira katak iha 08 Agostu 2019, iha oras tuku 08:00 

dadeer, arguidu DmS basa dala ida iha lezadu AV nia hasan parte loos no basa dala ida iha 

hasan parte karuk. Hafoin arguidu basa tan dala ida iha lezadu nia kanuruk. Arguidu DmS 

kontinua tuku dala ida iha lezada CC nia matan-fukun parte karuk no tebe dala ida iha lezada 

nia kotuk laran. Enkuantu arguida DS basa dala ida iha lezada CC nia hasan parte loos. Aktu 

sira ne’e rezulta lezada no lezadu sofre moras. Entretantu arguidu RC dudu lezada CC tama 

ba uma laran no aperta lezada ba didin lolon uma nian rezulta kotuk laran moras.  

 

Antes krime ne’e akontese, arguidu DmS diskute malu ho lezada CC tanba lezada ho nia 

la’en seidauk fó folin ba arguidu nu’udar lezada nia maun. Depoisde akontesimentu ne’e, 

lezada ho lezadu ba halo tratamentu saúde iha Sentru Saúde Pasabe. Autu ne’e alende 

anexa ho relatóriu médiku, anexa mós fotografia husi polísia kona-ba rezultadu violénsia sira.  

  

Prokuradór akuza arguida no arguidu sira kontra artigu 145 KP kona-ba ofensa ba integridade 

fízika simples ho moldura penál to’o tinan 3 ka multa. 

  

Produsaun ba prova sira  

Bazeia ba artigu 262 Kódigu Prosesu Penál (KPP) kona-ba tentativa ba konsiliasaun, nune’e 

antes tama ba julgamentu produsaun ba prova, juis husu atu halo tentativa konsiliasaun ba 

arguida no arguidu sira ho lezada no lezadu. 

  

Iha prosesu konsiliasaun ne’e, lezadu ho lezada hakarak deziste tiha keixa hasoru arguidu no 

arguida. Arguida ho arguidu sira mós konkorda ho pedidu lezada no lezadu nian ne’e no 

deklara katak arrepende sira ninia hahalok no promete sei la repete tan hahalok hanesan iha 



futuru. Tanba ne’e, lezada no lezadu husu ba tribunál atu deziste tiha sira ninia-keixa hasoru 

arguida ho arguidu sira. 

  

Alegasaun finál  

Prokuradór no defeza apresia akordu dame ne’ebé parte rua deside ona no husu ba tribunál 

atu omologa prosesu ne’e. 

  

Desizaun  

Bazeia ba akordu dame husi parte rua no pedidu dezisténsia husi lezada no lezadu, tribunál 

konklui prosesu ne’e no omologa akordu dame ba prosesu refere. 

 

3. Krime ofensa ba integridade fízika simples ho natureza violénsia doméstika 

Nú. Prosesu   : 0016/19.OEPSB 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Pena prizaun tinan 1 suspende ba tinan 1 

 

Iha 01 Outubru 2020, Tribunál Distritál Oekusi liuhusi julgamentu movel iha Sub-distritu 

Pasabe, prezide julgamentu leitura sentensa ba krime ofensa ba integridade fízika simples ho 

natureza violénsia doméstika ne’ebé envolve arguidu ML hasoru nia feen, iha Distritu Oekusi. 

  

Akuzasaun Prokuradór  

Prokuradór akuza katak iha 29 Agostu 2019, maizumenus iha oras tuku 18:00 lokraik, arguidu 

husu osan US$10.00 ba lezada atu sira ba partisipa iha serimonia kultural maibé lezada 

lakohi tanba osan laiha. Ho nune’e sira diskute malu no lezada haruka arguidu ba de’it no 

bainhira osan iha mak sei lori ba fó. Arguidu la konkorda no tebe dala ida iha lezada nia 

kanotak to’o lezada monu ba rai (desmaia). Arguidu mós tebe dala ida iha lezada nia matan-

fukun parte loos. Aktu sira ne’e rezulta moras iha kanotak, bubu no mean iha matan-fukun 

parte loos. Kazu ne’e aneksa hamutuk ho relatóriu médiku husi Sentru Saude Pasabe no 

fotografia husi polísia kona-ba rezultadu violénsia sira refere.  

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

  

Produsaun prova sira  

Iha julgamentu, arguidu konfesa faktu hotu iha akuzasaun prokuradór nian no deklara katak 

arrepende ninia hahalok. Arguidu mós deklara katak di’ak malu ona ho lezada to’o agora no  

promete ba tribunál sei la repete ninia hahalok ne’e hasoru lezada ka ema seluk iha futuru. 



Arguidu akresenta mós katak foin primeiravés halo krime no mai hatan iha tribunál, hanesan 

to’os na’in laiha rendimentu fiksu kada fulan no iha oan na’in tolu. 

  

Alende ne’e, lezada kontinua konfirma faktu sira hotu iha akuzasaun no deklara katak arguidu 

iha kondisaun lanu todan (hemu tua sabu) momentu komete agresaun ne’e. Lezada mós 

deklara katak depoisde akontesimentu ne’e liu tiha loron ida arguidu husu deskulpa ba lezada 

no di’ak malu to’o agora. 

 

Alegasaun finál  

Prokuradór konsidera arguidu ninia hahalok sira ne’e provadu tuir faktu sira ne’ebé hakerek 

ona iha akuzasaun bazeia ba konfisaun arguidu nian no konfirmasaun lezada ba faktu sira. 

Tanba ne’e, husu ba tribunál atu kondena arguidu ho pena prizaun tinan ida maibé suspende 

nia ezekusaun ba períodu ne’ebé hanesan.  

 

Entretantu defeza husu ba tribunál atu aplika pena ne’ebé kmaan tuir arguidu nia sala ho 

konsiderasaun sira hanesan arguidu konfesa faktu sira, arrepende ninia hahalok, promete sei 

la komete tan krime hasoru nia membru família ka ema seluk, kolabora di’ak ho tribunál, 

dame malu to’o agora, iha oan na’in tolu no arguidu serbisu hanesan to’os na’in ne’ebé laiha 

rendimentu fiksu kada fulan.  

 

Desizaun  

Tribunál prova katak arguidu tebe dala ida iha lezada nia kanotak halo lezada monu ba rai. 

Tribunál mós prova katak arguidu tebe dala ida iha lezada nia matan-fukun parte loos. Bazeia 

ba faktu provadu hirak ne’e no tetu mós sirkunstánsia atenuante sira hanesan arguidu 

konfesa, arrepende ona ninia hahalok no promete la repete iha futuru, tribunál konklui 

prosesu ne’e no kondena arguidu ho pena prizaun tinan ida suspende ba tinan ida. 

 

4. Krime ofensa korporál resíproka  

Nú. Prosesu   : 0014/19.OEPSB 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Omologa pedidu dezisténsia keixa 

 

Iha 01 Outubru 2020, Tribunál Distritál Oekusi liuhusi julgamentu movel iha Sub-distritu 

Pasabe, prezide julgamentu tentativa konsiliasaun ba krime ofensa korporál resíproka ne’ebé 

envolve DM nu’udar la’en no MWS nu’udar feen, iha Distritu Oekusi. 

 

 



Akuzasaun Prokuradór 

Prokuradór akuza katak iha 29 Agostu 2019, maizumenus iha oras tuku 17:50 lokraik, DM 

tebe dala ida iha MWS nia matan-fukun parte loos rezulta bubu no mean. Tanba ne’e, MWS 

la simu no tuku dala ida iha DM nia hasan parte loos rezulta bubu. Aktu sira ne’e akontese 

tanba MWS deskonfia DM amante ho feto seluk. Kazu ne’e aneksa hamutuk ho relatóriu 

médiku husi Sentru Saúde Pasabe no fotografia husi polísia kona-ba rezultadu violénsia husi 

MWS. 

 

Prokuradór akuza arguidu DM ho arguida MWS kontra artigu 151 KP kona-ba ofensa korpóral 

resíproka ho moldura penál to’o tinan 2 ka multa. 

 

Produsaun ba prova sira 

Bazeia ba artigu 262 KPP kona-ba tentativa ba konsiliasaun ba kazu krime sira ho natureza 

semi-públiku, antes tama ba prosesu produsaun ba prova sira, juis husu ba parte sira atu halo 

tentativa konsiliasaun.  

 

Iha prosesu tentativa konsiliasaun ne’e, MWS no DM rekoñese katak sira baku malu maibé 

sira dame malu ona nune’e sira hakarak deziste tiha sira nia keixa. Ho nune’e, sira husu ba 

tribunál atu deziste tiha keixa kontra malu ne’e. 

 

Alegasaun finál 

Prokuradór no defeza konkorda ho parte rua nia akordu ne’e no husu ba tribunál atu omologa 

prosesu ne’e.   

 

Desizaun 

Bazeia ba akordu husi parte sira no pedidu dezisténsia husi lezada ho lezadu, tribunál 

omologa prosesu ne’e. 

 

5. Krime ofensa ba integridade fízika simples ho natureza violénsia doméstika 

Nú. Prosesu   : 0189/19.OESIC 

Kompozisaun Tribunál : Singulár 

Juis    : Dr. Hugo da Cruz Pui 

Prokuradór   : Dr. Mateus Nesi 

Defeza   : Dr. Calisto Tout 

Desizaun   : Pena prizaun fulan 6 

 

Iha 02 Outubru 2020, Tribunál Distritál Oekusi prezide leitura sentensa ba krime ofensa ba 

integridade fízika simples ho natureza violénsia doméstika ne’ebé envolve arguidu AdR 

hasoru nia oan feto, iha Distritu Oekusi. 

  



Akuzasaun Prokuradór  

Prokuradór akuza katak iha 17 Outubru 2019, iha oras tuku 08:00 dadeer, arguidu hateten ba 

lezada nia tian dehan “kalan ba toba ho se’e mak dadersan de’it fase ona kidun”. Rona 

liafuan ne’e, lezada hatan ba arguidu dehan “apa la bele hateten ba ami nia tian hanesan 

ne’e iha ami nia oin”. Ho nune’e arguidu tama tuir lezada ba iha kuartu laran no tebe dala rua 

iha lezada nia kotuk laran. Lezada halai tama ba iha kuartu seluk, arguidu duni tuir lezada no 

tuku dala rua iha lezada nia ulun no basa dala ida iha lezada nia kanuruk. Hafoin arguidu foti 

ai-sanak ida no baku dala ida iha lezada nia ulun no dala rua iha reen-toos. Aktu ne’e rezulta 

lezada sofre bubu, mean, kanek ki’ik, ran no moras iha isin lolon sira ne’ebé hetan aktu 

violénsia ne’e. Kazu ne’e aneksa hamutuk ho relatóriu médiku husi Pradet no fotografia husi 

polísia kona-ba rezultadu violénsia sira ne’e. 

  

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(c), 35(b) no 36 LKVD. 

  

Produsaun ba prova sira  

Iha julgamentu, arguidu konfesa faktu hotu iha akuzasaun no deklara katak arrepende ninia 

hahalok ne’e. Arguidu mós deklara katak seidauk di’ak malu ho lezada tanba lezada mak 

lakohi atu dame malu ho arguidu. Arguidu hatutan nia serbisu hanesan agrikultór ho 

rendimentu la fiksu kada fulan, iha oan na’in lima no antes ne’e arguidu komete ona krime 

hasoru nia feen no oan. Arguidu dekalra katak ba kazu hasoru nia feen, tribunál kondena ho 

pena multa, ba kazu hasoru nia oan, tribunál kondena ho pena priazaun maibé suspende nia 

ezekusaun.  

 

Alende ne’e, lezada mós kontinua konfirma faktu hotu iha akuzasaun no deklara katak nia la 

simu nia aman nia liafuan ne’ebé koa’lia ba nia tian. Tanba ne’e maski nia perdua arguidu 

maibé husu atu iha futuru arguidu la repete nia liafuan sira hasoru nia tian ne’e (arguidu nia 

feton) ka ba ema seluk.  

  

Alegasaun finál  

Prokuradór konsidera arguidu ninia hahalok provadu tuir faktu sira iha akuzasaun no 

konsidera katak arguidu laiha arependimentu tanba antes ne’e arguidu komete ona krime rua, 

hasoru nia feen no arguidu nia oan feto. Akontesimentu primeiru tribunál aplika pena multa 

US$45.00 no akontesimentu segundu tribunál aplika pena prizaun tinan ida suspende ba 

tinan ida fulan neen. Alende ne’e, tetu mós katak krime violénsia doméstika barak liu 

akontese iha Regiaun Oekusi kompara ho munisipíu sira seluk, nune’e atu muda arguidu 

ninia hahalok violentu ne’e, husu ba tribunál atu aplika pena prizaun efetiva ba arguidu. 

  

Entretantu defeza haktuir katak arguidu konfesa faktu hotu iha akuzasaun, arrepende ona 

ninia hahalok, promete sei la komete tan krime hasoru lezada ka ema seluk iha futuru, iha 



oan na’in lima no laiha rendimentu fiksu kada fulan tanba hanesan agrikultór. Alende ne’e 

mós konsidera katak arguidu ninia hahalok ne’e foin primaria tanba aplikasaun pena sira 

antes arguidu kumpri hotu ona no arguidu mak iha responsabilidade ba nesesidade família 

nian. Tanba ne’e, husu ba tribunál atu aplika pena ne’ebé hala’o de’it iha liur maibé karik 

tribunál iha hanoin seluk, parte defeza husu justisa.  

 

Desizaun 

Tribunál prova katak arguidu tama tuir lezada iha kuartu laran no tebe dala rua iha lezada nia 

kotuk laran. Lezada halai tama ba iha kuartu seluk, arguidu kontinua tuir lezada no tuku dala 

rua iha lezada nia ulun no basa dala ida iha lezada nia kanuruk. Hafoin arguidu foti ai-sanak 

ida no baku dala ida iha lezada nia ulun no dala rua iha reen-toos.  

 

Bazeia ba faktu provadu sira ne’e hotu no tetu sirkunstánsia atenuante sira hanesan arguidu 

konfesa faktu sira, arrepende ninia hahalok, promote sei la repete ninia hahalok ne’e no 

arguidu mak iha responsabilidade ba nesesidade família nian. Tetu mós sirkunstánsia 

agravante hanesan antes ne’e arguidu hatan ona iha tribunál dala rua ba komete krime 

ofensa ba integridade fízika simples ho natureza violénsia doméstika hasoru nia feen no oan 

feto no hetan ona pena multa US$45.00 no pena prizaun tinan ida suspende ba tinan ida 

fulan neen, nune’e tribunál konklui prosesu ne’e no kondena arguidu ho pena prizaun efetiva 

fulan neen. 

 

6. Krime ofensa ba integridade fízika simples ho natureza violénsia doméstika 

Nú. Prosesu   : 0043/19.OEBCN 

Kompozisaun Tribunál : Singulár 

Juis    : Dr. Hugo da Cruz Pui 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Pena prizaun tinan 1 suspende ba tinan 1 

 

Iha 02 Outubru 2020, Tribunál Distritál Oekusi prezide julgamentu leitura sentensa ba krime 

ofensa ba integridade fízika simples ho natureza violénsia doméstika ne’ebé envolve arguidu 

BSC hasoru nia feen, iha Distritu Oekusi. 

  

Akuzasaun Prokuradór  

Prokuradór akuza katak iha 11 Outubru 2019, iha oras tuku 19:00 kalan, arguidu basa dala 

ida iha lezada nia kanuruk rezulta moras. Antes agresaun ne’e, arguidu no lezada diskute 

malu kona-ba arguidu la ba kuru bee maski arguidu iha de’it uma, enkuantu lezada foin fila 

husi enkotru. Kazu ne’e aneksa hamutuk ho relatóriu médiku husi Sentru Saúde Baocnana no 

fotografia husi polísia kona-ba rezultadu violénsia ne’e.  

 



Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

 

Produsaun ba prova sira  

Iha julgamentu, arguidu konfesa faktu hotu iha akuzasaun prokuradór nian. Arguidu mós 

deklara katak arrepende ninia hahalok no promete sei la repete tan hahalok hanesan hasoru 

nia feen ka ema seluk iha futuru. Arguidu hatutan katak sira di’ak malu ona to’o agora, foin 

primeiravés halo krime hasoru lezada no mai iha tribunál, arguidu serbisu hanesan Guarda 

iha Eskola Primaria ho rendimentu kada fulan US$125.00 no iha oan na’in rua. 

 

Nune’e mós lezada kontinua konfirma faktu hotu iha akuzasaun no konfirma mós deklarasaun 

arguidu nian katak arguidu foin primeiravés basa lezada, to’o agora arguidu la repete ninia 

hahalok ne’e no iha ona oan na’in rua.  

 

Alegasaun finál  

Prokuradór konsidera arguidu provadu komete aktu sira iha akuzasaun. Tetu mós katak  

krime violénsia doméstika barak liu akontese iha Regiaun Oekusi kompara ho munisípiu sira 

seluk. Tanba ne’e, husu ba tribunál atu aplika pena prizaun fulan neen suspende ba tinan ida. 

  

Entretantu defeza husu ba tribunál atu aplika pena ne’ebé kmaan ba arguidu ho 

konsiderasaun sira katak arguidu konfesa faktu hotu iha akuzasaun, arrepende ona ninia 

hahalok, promete sei la komete tan krime hasoru lezada ka ema seluk iha futuru, iha oan 

na’in rua, serbisu hanesan Guarda Eskola ho rendimentu kada fulan US$125.00 no arguidu 

mak iha responsabilidade ba nesesidade família. 

 

Desizaun  

Depoisde avalia faktu hotu, tribunál prova katak arguidu basa dala ida iha lezada nia kanuruk. 

Bazeia ba prova ne’e no tetu mós sirkunstánsia atenuante sira hanesan arguidu konfesa, 

arrepende ninia hahalok, promete sei la repete tan hahalok hanesan iha futuru, oan na’in rua 

no di’ak malu ona, nune’e tribunál konklui prosesu ne’e no kondena arguidu ho pena prizaun 

tinan ida suspende ba tinan ida. 

 

7. Krime la halotuir obrigasaun alimentár  

Nú. Prosesu   : 0009/19.PDOEC 

Kompozisaun Tribunál : Singulár 

Juis    : Dr. Hugo da Cruz Pui 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Omologa pedidu dezisténsia keixa 

 



Iha 05 Outubru 2020, Tribunál Distritál Oekusi prezide julgamentu tentativa konsiliasaun ba 

krime la halotuir obrigasaun alimentár ne’ebé envolve arguidu TL hasoru nia oan ML (idade 

tinan 11), NL (idade tinan 9), MCL (idade tinan 8) no EAL (idade tinan 5), iha Distritu Oekusi. 

 

Akuzasaun Prokuradór 

Prokuradór akuza katak iha 11 Novembru 2016, maizumenus iha oras tuku 17:00 lokraik, 

arguidu sai husi sira nia uma no ba hola fali feto seluk. Arguidu husik hela nia feen (JM) 

hamutuk ho nia oan na’in haat no arguidu nunka fó apoiu alimentár (roupa, ai-han, osan no 

vizita oan sira) to’o agora. Arguidu nia aktu ne’e prejudika teb-tebes nesesidade loron-loron 

oan sira nian. 

 

Prokuradór akuza arguidu kontra artigu 225 KP kona-ba la halotuir obrigasaun alimentár ho 

moldura penál to’o tinan 2 ka multa. 

 

Produsaun ba prova sira 

Bazeia ba artigu 262 KPP kona-ba tentativa konsiliasaun ba kazu krime sira ho natureza 

semi-públiku, antes tama ba produsaun ba prova sira, juis husu atu halo tentativa 

konsiliasaun ba arguidu ho nia oan sira ne’ebé reprezenta husi JM nu’udar oan sira nia inan. 

  

Iha prosesu konsiliasaun ne’e, arguidu rekoñese la fó alimentasaun ba nia oan na’in haat 

dezde sai husi uma tanba arguidu hola ona feto ki’ik, maibé arguidu promete katak ba oin 

arguidu sei fó alimentasaun ba nia oan sira kada fulan fós saku rua ho osan US$20.00.  

 

JM reprezenta sira nia oan na’in haat konkorda ho arguidu nia promesa ne’e no husu ba 

tribunál atu deziste tiha sira nia-keixa hasoru arguidu.  

 

Alegasaun finál 

Prokuradór konkorda ho akordu ne’ebé parte rua halo no husu ba reprezentante menór (JM) 

atu hato’o fali keixa ba prokuradór liuhusi dalan sivíl kona-ba regulasaun podér paternál. 

Alende ne’e, defeza mós konkorda ho alegasaun husi prokuradór nian.  

 

Desizaun 

Bazeia ba pedidu dezisténsia husi lezada no lezadu sira ne’ebé reprezenta husi sira nia inan 

no akordu dame husi parte sira, tribunál konklui prosesu ne’e no omologa akordu dame entre 

parte sira no absolve arguidu husi krime ne’e.  

 

Tribunál mós husu ba arguidu ne’ebé nu’udar profesór ho vensimentu kada fulan 298.00 atu 

kumpri nia obrigasaun ne’e hodi fó fos saku rua ho osan US$20.00 kada fulan ba nia oan sira 

atu la bele hamosu fali krime seluk iha futuru. 

 



8. Krime ofensa ba integridade fízika simples ho natureza violénsia doméstika 

Nú. Prosesu   : 0007/20.PDOEC 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Pena prizaun tinan 1 suspende ba tinan 1 

 

Iha 13 Outubru 2020, Tribunál Distritál Oekusi prezide julgamentu leitura sentensa ba krime 

ofensa ba integridade fízika simples ho natureza violénsia doméstika ne’ebé envolve arguidu 

ME hasoru nia feen, iha Distritu Oekusi. 

  

Akuzasaun Prokuradór  

Prokuradór akuza katak iha 04 Novembru 2019, iha oras tuku 00:00 kalan fahe-rua, arguidu 

fanu lezada ne’ebé toba dukur hela no hateten ba lezada katak “se ó lahohi ona hau ita na’in 

rua haree lisuk de’it ita nia oan na’in lima ne’e.” Lezada seidauk responde arguidu nia liafuan 

ne’e, arguidu foti dadaun ai-sanak atu baku lezada maibé la konsege tanba lezada halai tiha 

ba iha nia inan-aman nia uma. Arguidu duni tuir lezada to’o iha lezada nia inan-aman nia 

uma. Iha ne’ebá lezada fó hatene ba nia inan-aman katak arguidu atu baku lezada tanba de’it 

arguidu deskonfia lezada ho mane seluk. Ho nune’e, arguidu tuku dala rua iha lezada nia 

kotuk laran, tebe dala rua iha lezada nia kanotak parte loos rezulta moras iha kotuk laran no 

kanotak parte loos. 

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

  

Produsaun ba prova sira  

Iha julgamentu, arguidu konfesa parsialmente ba faktu sira iha akuzasaun katak arguidu tuku 

dala rua duni iha iha lezada nia kotuk laran maibé la tebe dala rua iha lezada nia kanotak 

parte loos. Mezmu nune’e arguidu deklara katak arrepende ninia hahalok, foin primeiravés 

halo krime hasoru lezada no mai iha tribunál no promete ba iha tribunál sei la repete tan 

hahalok hanesan iha futuru. Arguidu mós deklara katak depoisde akontesimentu ne’e, 

arguidu haruka nia maun ho nia feton sira ba iha lezada nia inan-aman nia uma atu lori hikas 

lezada fila lezada maibé lezada lakohi fila no lakohi ona atu moris hamutuk ho arguidu no to’o 

agora sira seidauk dame malu. Arguidu hatutan nu’udar natar na’in laiha rendimentu fiksu 

kada fulan no iha oan na’in lima. 

 

Entretantu lezada kontinua konfirma faktu sira iha akuzasaun no deklara katak aktu sira ne’e 

akontese tanba de’it arguidu deskonfia lezada amante ho mane seluk. Alende ne’e, lezada 

konfirma arguidu nia deklarasaun katak arguidu foin primeiravés halo agresaun fízika hasoru 



lezada no arguidu nia maun ho feton sira ba hasoru duni lezada nia inan-aman ho objetivu 

husu deskulpa no atu lori hikas lezada fila ba arguidu maibé lezada lakohi ona atu moris 

hamutuk ho arguidu. 

  

Alegasaun finál  

Prokuradór konsidera arguidu provadu prátika krime tuir faktu sira iha akuzasaun mezmu 

arguidu tenta atu subar faktu balun. Alende ne’e, konsidera katak krime violénsia doméstika 

barak liu akontese iha Regiaun Oekusi kompara ho munisipíu sira seluk. Tanba ne’e, husu ba 

tribunál atu aplika pena prizaun tinan ida suspende ba tinan ida fulan neen. 

  

Entretantu defeza husu ba tribunál atu aplika pena ne’ebé kmaan ba arguidu tanba arguidu 

deklara ho onestu. Alende ne’e, arguidu arrepende ona ninia hahalok, promete sei la komete 

tan krime seluk iha futuru maski hela keta-ketak ona ho lezada, oan na’in lima hela hamutuk 

ho arguidu no arguidu serbisu hanesan natar na’in ne’ebé laiha rendimentu fiksu kada fulan. 

 

Desizaun 

Tribunál prova katak arguidu tuku dala rua iha lezada nia kotuk laran no tebe dala rua iha 

lezada nia kanotak parte loos. Mezmu iha produsaun ba prova arguidu koko atu nega faktu 

balun, maibé lezada konfirma. 

 

Bazeia ba faktu provadu sira ne’e no tetu mós ho sirkunstánsia atenuante sira hanesan 

arguidu arrepende ona ninia hahalok tanba arguidu haruka nia maun no feton ba husu 

deskulpa no lori fila lezada maibé lezada mak lakohi atu moris hamutuk ona ho arguidu, foin 

primeiravés halo krime hasoru lezada, arguidu serbisu hanesan natar na’in ne’ebé laiha 

rendimentu fiksu kada fulan no iha oan na’in lima ne’ebé hela ho arguidu, nune’e tribunál 

konklui prosesu ne’e no kondena arguidu ho pena prizaun tinan ida suspende ba tinan ida. 

 

9. Krime ofensa ba integridade fízika simples ho natureza violénsia doméstika 

Nú. Prosesu   : 0155/19.OESIC 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Pena admoestasaun 

 

Iha 14 Outubru 2020, Tribunál Distritál Oekusi prezide julgamentu leitura sentensa ba krime 

ofensa ba integridade fízika simples ho natureza violénsia doméstika ne’ebé envolve arguidu 

LC hasoru nia feen, iha Distritu Oekusi. 

  

 



Akuzasaun Prokuradór  

Prokuradór akuza katak iha 05 Outubru 2019, iha oras tuku 08:00 dadeer, arguidu husu osan 

ba lezada atu selu motor-ojek ne’ebé tula arguidu husi fatin serimonia ba iha sira nia uma, 

maibé lezada dehan osan laiha, nune’e arguidu hodi stik kail ikan nian no baku dala rua iha 

lezada nia kotuk laran. Hafoin lori stik baku tan dala ida iha lezada nia liman kabun parte loos 

no dala ida iha liman kabun parte karuk. Aktu sira ne’e rezulta lezada sofre moras iha kotuk 

laran no liman kabun parte loos no karuk. Kazu ne’e aneksa hamutuk ho relatóriu médiku husi 

Pradet no fotografia husi polísia kona-ba rezultadu violénsia ne’e. 

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

  

Produsaun ba prova sira  

Iha julgamentu, arguidu konfesa faktu hotu iha akuzasaun prokuradór nian no deklara katak 

arrepende ninia hahalok ne’e. Arguidu mós promete sei la halo tan hahalok hanesan hasoru 

lezada iha futuru. Aguidu hatutan mós katak di’ak malu ona ho lezada, foin primeiravés 

komete krime hasoru lezada no foin mai hatan iha tribunál, arguidu hanesan peskadór ho 

rendimentu kada fulan la fiksu no iha oan na’in rua.  

 

Nune’e mós lezada kontinua konfirma faktu sira iha akuzasaun no deklara katak depoisde liu 

tiha loron haat sira dame malu no to’o agora la baku ona lezada. Arguidu mós foin 

primeiravés halo krime hasoru lezada. 

  

Alegasaun finál  

Prokuradór konsidera arguidu komete duni agresaun fízika hasoru lezada tuir faktu sira iha 

akuzasaun tanba arguidu konfesa ninia hahalok ne’e, nune’e atu halo prevensaun iha futuru 

atu arguidu la komete tan krime hasoru lezada, husu ba tribunál atu kondena arguidu ho pena 

prizaun fulan neen suspende nia ezekusaun ba períodu tinan ida.  

 

Enkuantu defeza haktuir katak arguidu konfesa intregalmente ba faktu sira iha akuzasaun, 

arrepende ona ninia hahalok, dame malu ona ho lezada, kolabora ho tribunál, promete sei la 

halo tan krime hasoru nia membru família ka ema seluk iha futuru. Bazeia ba sirkunstánsia 

sira ne'e hotu, defeza husu ba tribunál atu aplika pena ne’ebé kmaan ba arguidu tuir nia sala. 

 

Desizaun  

Depoisde avalia faktu ne’ebé prodús durante julgamentu, tribunál prova katak arguidu hodi 

stik kail ikan nian no baku dala rua iha lezada nia kotuk laran. Tribunál mós prova katak 

arguidu nafatin uza stik ne’e no baku dala ida iha lezada nia liman kabun parte loos no dala 

ida iha liman kabun parte karuk.  

 



Bazeia ba faktu provadu sira ne’e no tetu mós sirkunstansia atenuante sira hanesan arguidu 

konfesa, arrepende ona ninia hahalok, promete la repete ninia hahalok ne’e iha futuru, iha 

oan na’in rua, foin primeiravés halo krime no mai hatan iha tribunál no arguidu mak iha 

responsabilidade ba iha nia família, nune’e tribunál konklui prosesu ne’e no kondena arguidu 

ho pena admoestasaun. 

 

10. Krime ofensa ba integridade fízika simples ho natureza violénsia doméstika 

Nú. Prosesu   : 0013/19.OEPSB 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Pena prizaun tinan 1 suspende ba tinan 1 

 

Iha 15 Outubru 2020, Tribunál Distritál Oekusi prezide leitura sentensa ba krime ofensa ba 

integridade fízika simples ho natureza violénsia doméstika ne’ebé envolve arguidu JS hasoru 

nia feen LC ho nia oan feto NO, iha Distritu Oekusi. 

  

Akuzasaun Prokuradór  

Prokuradór akuza katak iha 21 Agostu 2019, maizumenus iha oras tuku 07:00 dadeer, 

arguidu hein hela atu matabisu mak foin ba halo to’os, maibé lezada LC seidauk halo kafe no 

matabisu nune’e arguidu kaer kopu mamuk ida no soe tiha ba kama okos hafoin arguidu kaer 

lezada NO nia kanuruk no dudu ho maka’as ba iha airin uma nian rezulta lezada sofre moras 

iha kanotak. Tanba ne’e lezada LC diskute malu ho arguidu no arguidu tata lezada LC nia 

liman kabun parte karuk rezulta kanek no ran. Kazu ne’e aneksa hamutuk ho relatóriu médiku 

husi Sentru Saude Pasabe no fotografia husi Polísia Esquadra Pasabe kona-ba lezada na’in 

rua nia sofrimentu husi rezultadu violénsia ne’e.  

 

Prokuradór akuza arguidu prátika krime rua kontra artigu 145 KP kona-ba ofensa ba 

integridade fízika simples ho moldura penál to’o tinan 3 prizaun ka multa, konjuga ho artigu 2, 

3(a no c), 35(b) no 36 LKVD. 

  

Produsaun prova sira  

Iha prosesu julgamentu, arguidu konfesa faktu sira iha akuzasaun prokuradór nian. Arguidu 

mós deklara katak arrepende ninia hahalok ne’e no promete sei la repete hasoru lezada sira 

ka ema seluk iha futuru. Arguidu hatutan katak sira dame malu ona, foin primeiravés halo 

krime no mai hatan iha tribunál, iha oan na’in lima no serbisu hanesan to’os na’in nune’e laiha 

rendimentu fiksu. 

  



Bazeia ba pedidu prokuradór, tribunál presinde lezada na’in rua nia deklarasaun tanba 

arguidu konfesa hotu faktu iha akuzasaun. Parte defeza laiha opsaun no konkorda ho 

prokuradór nia pedidu ne’e.  

 

Alegasaun finál  

Prokuradór konsidera arguidu provadu komete faktu sira tuir faktu sira iha akuzasaun hasoru 

lezada na’in rua ne’ebé loloos arguidu tenke proteje maibé pelu-kontráriu arguidu mak halo 

fali krime hasoru lezada sira. Tanba ne’e, husu ba tribunál atu kondena arguidu ho pena 

prizaun tinan ida fulan neen maibé suspende tinan rua.  

 

Entretantu defeza husu ba tribunál atu aplika pena ne’ebé kmaan tuir arguidu nia sala ho 

konsiderasaun sira katak arguidu konfesa faktu sira iha akuzasaun, arrepende ona ninia 

hahalok, kolabora di’ak ho tribunál, promete sei la komete tan krime hasoru nia membru 

família ka ema seluk, dame malu ona ho lezada sira, iha oan na’in lima, serbisu hanesan 

to’os na’in nune’e laiha rendimentu fiksu kada fulan no arguidu mak iha responsabilidade hodi 

sustenta nia família sira.  

  

Desizaun 

Depoisde avalia faktu sira hotu, tribunál prova katak arguidu kaer lezada NO nia kanuruk no 

dudu ho maka’as ba iha airin uma nian. Tribunál mós prova katak arguidu tata lezada LC nia 

liman kabun parte karuk rezulta kanek. Bazeia ba faktu provadu sira ne’e no tetu mós ho 

sirkunstánsia atenuante sira hanesan arguidu konfesa, arrepende ona ninia hahalok, dame 

malu ona ho lezada sira, promete la repete ninia hahalok ne’e iha futuru, iha oan na’in lima, 

no hanesan to’os na’in ne’ebé laiha rendimentu fiksu kada fulan, nune’e tribunál konklui 

prosesu ne’e no kondena arguidu ho pena prizaun tinan ida suspende ba tinan ida. 

 

11. Krime ofensa ba integridade fízika simples ho natureza violénsia doméstika 

Nú. Prosesu   : 0030/19.OEPMK 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Mateus Nesi 

Defeza   : Dr. Calisto Tout 

Desizaun    : Pena multa US$50.00 

 

Iha 15 Outubru 2020, Tribunál Distritál Oekusi prezide julgamentu leitura sentensa ba krime 

ofensa ba integridade fízika simples ho natureza violénsia doméstika ne’ebé envolve arguidu 

HMT hasoru nia feen ALA ho nia oan AST ho idade menoridade (tinan 8), iha Distritu Oekusi. 

 

 

 



Akuzasaun Prokuradór 

Prokuradór akuza katak iha 29 Jullu 2019, maizumenus iha tuku 09:00 dadeer, arguidu uza 

tali masa ki’ik ida no baku dala rua iha lezada AST nia kotuk laran rezulta moras no bubu. 

Antes ne’e, lezada AST tolok malu ho nia viziñu sira ne’ebé nu’udar mós nia kolega sira. 

Hafoin ne’e, lezada nia inan (ALA) dada dook tiha lezada AST. Ho nune’e arguidu basa dala 

rua iha lezada ALA nia oin no buti lezada nia kakorok rezulta moras. Depoisde akontesimentu 

ne’e lezada sira ba aprezenta keixa iha polísia no polísia akompaña lezada sira ba halo 

tratamentu médiku liha Ospitál Referal Oekusi. Kazu ne’e aneksa hamutuk ho relatóriu 

médiku husi Ospitál Referal Oekusi no fotografia husi polísia kona-ba sofrimentu violénsia 

ne’ebé lezada sira hetan. 

 

Prokuradór akuza arguidu komete krime rua kontra artigu 145 KP kona-ba ofensa ba 

integridade fízika simples ho moldura penál to’o tinan 3 ka multa ho forma krime iha konkursu 

tuir artigu 35 KP, konjuga ho artigu 2, 3(a no c), 35(b) no 36 LKVD. 

 

Produsaun ba prova sira 

Iha prosesu julgamentu, arguidu konfesa faktu sira iha akuzasaun no deklara katak iha 

momentu ne’ebá dame malu kedas ho lezada sira. Arguidu mós deklara katak arrepende 

ninia hahalok ne’e no promete sei la halo tan hahalok hanesan hasoru lezada sira iha futuru. 

Arguidu hatutan katak hatene kuandu baku ema sei prejudika ema nia saúde fíziku bele sofre 

moras ka kanek.  

 

Liutan arguidu deklara katak iha inísiu fulan Setembru 2020, arguidu nia feen tenta atu ta’a 

arguidu, nune’e arguidu ba hela hamutuk fali ho arguidu nia inan-aman no to’o agora sira sira 

hela keta-ketak maibé kada fulan arguidu sempre fó fos no osan ba lezada. Alende ne’e, 

arguidu deklara foin primeiravés halo krime no mai hatan iha tribunál, serbisu hanesan to’os 

na’in nune’e laiha rendimentu fiksu kada fulan no iha oan na’in haat. 

 

Alende ne’e, lezada ALA mós kontinua konfirma faktu sira iha akuzasaun prokuradór nian no 

deklara katak depoisde akontesimentu ne’e arguidu mak sai husi uma no lakohi ona hela 

hamutuk ho lezada no nia oan sira. Lezada konfirma katak loos duni kada fulan arguidu fó 

foos maibé la fó osan. 

 

Nune’e mós lezada AST kontinua konfirma faktu sira iha akuzasaun inklui konfirma 

deklarasaun arguidu nian katak sempre fó osan ba lezada bainhira hasoru malu maibé la hela 

hamutuk ona ho sira.   

 

Alegasaun finál 

Prokuradór konsidera arguidu provadu halo agresaun fízika hasoru nia feen ho nia oan feto 

ne’ebé tuir loloos arguidu tenke proteje husi kualkér problema maibé pelu-kontráriu arguidu 



mak halo fali agresaun fízika hasoru lezada sira. Tanba ne’e, atu halo prevensaun jerál ba 

krime refere husu ba tribunál atu kondena arguidu ho pena ne’ebé hakerek ona iha artigu 145 

KP. 

 

Enkuantu defeza haktuir katak arguidu konfesa integralmente ba faktu sira iha akuzasaun, 

arrepende ninia hahalok, kolabora di’ak ho tribunál no promete sei la halo tan krime hasoru 

nia membru família ka ema seluk iha futuru maski la hela hamutuk ona ho lezada no oan sira 

tanba lezada tenta ameasa arguidu ho sasan kroat. Mezmu nune’e, iha audensia arguidu 

deklara katak sei hadomi nia feen no kuandu nia feen muda ninia hahalok maka arguidu sei 

fila no moris hamutuk fali ho nia feen. Tetu ba sirkunstánsia sira ne’e hotu husu ba tribunál 

atu aplika pena ne’ebé adekuadu ba arguidu. 

 

Desizaun 

Depoisde avalia faktu ne’ebé prodús durante julgamentu, tribunál prova katak arguidu uza tali 

masa ki’ik ida no baku dala rua iha lezada AST nia kotuk laran. Tribunál mós prova katak 

arguidu basa dala rua iha lezada ALA nia oin no buti kakorok. 

 

Bazeia ba prova sira ne’e no tetu ba sirkunstánsia hotu-hotu ne’ebé haleu krime ne’e, tribunál 

kondena arguidu ho pena multa US$50.00 ne’ebé kada loron arguidu sei selu US$0.50 

durante loron 100. Bainhira arguidu la selu pena multa ne’e, arguidu sei kumpri iha prizaun 

durante loron 60 nu’udar pena alternativa. 

 

12. Krime ofensa ba integridade fízika simples ho natureza violénsia doméstika no 

ofensa ba integridade fízika simples 

Nú. Prosesu   : 0108/18.OESIC 

Kompozisaun Tribunál : Singulár 

Juis    : Dr. Hugo da Cruz Pui 

Prokuradór   : Dr. Pedro Baptista Aleixo dos Santos 

Defeza   : Dr. Calisto Tout 

Desizaun   : Pena prizaun tinan 1 fulan 6 suspende ba tinan 2 

 

Iha 15 Outubru 2020, Tribunál Distritál Oekusi prezide leitura sentensa ba krime ofensa ba 

integridade fízika simples ho natureza violénsia doméstika ne’ebé envolve arguidu MS hasoru 

nia feen VL no tentativa konsilisaun ba krime ofensa ba integridade fízika simples ne’ebé 

envolve arguida ME nu’udar lezada VL nia inan madrasta no arguida MRS nu’udar lezada VL 

nia kuñada hasoru lezada VL, iha Distritu Oekusi. 

  

Akuzasaun Prokuradór  

Prokuradór akuza katak iha 24 Juñu 2018, iha oras tuku 12:00 meiudia, arguida ME buti 

lezada nia kakorok no tuku dala ida iha lezada nia kotuk laran rezulta moras. Enkuantu 



arguida MRS tuku dala haat iha lezada nia kotuk laran no lori sinelus baku dala rua iha lezada 

nia kotuk laran rezulta moras. Hafoin ne’e, arguidu MS basa dala ida iha lezada nia hasan 

parte karuk no dala ida iha hasan parte loos. Arguidu mós tebe dala ida iha lezada nia kotuk 

laran no kontinua tebe dala ida iha lezada nia hirus-matan halo lezada monu ba rai no sofre 

moras. Aktu ne’e akontese kuandu lezada ho nia família sira ba iha arguidu nia uma no husu 

tuir kona-ba arguidu hola tan feto seluk no iha ona oan na’in ida. Kazu ne’e aneksa hamutuk 

ho relatóriu médiku husi Ospitál Referal Oekusi no fotografia husi polísia kona-ba lezada nia 

sofrimentu husi violénsia ne’e. 

 

Prokuradór akuza arguidu ho arguida sira kontra artigu 145 KP kona-ba ofensa ba integridade 

fízika simples ho moldura penál to’o tinan 3 prizaun ka multa, konjuga ho artigu 2, 3(a), 35(b) 

no 36 LKVD no akuza arguidu MS kontra artigu 145 KP. 

 

Bazeia ba artigu 262 KPP kona-ba tentativa konsiliasaun ba kazu krime sira ho natureza 

semi-públiku, antes tama ba produsaun ba prova sira, juis husu atu halo tentativa 

konsiliasaun ba arguida na’in rua ho lezada. 

  

Iha prosesu konsiliasaun ne’e, lezada deklara katak hakarak dame malu de’it ho nia banin 

feto no nia kuñada maibé husu atu iha futuru arguida sira la bele repete tan sira nia hahalok 

ne’e ba arguidu nia feen segundu. Arguida sira arrepende ona sira ninia hahalok no konkorda 

ho lezada nia pedidu dame ne’e. Hu nune’e lezada husu ba tribunál atu dada ninia keixa 

kontra arguida na’in rua. Bazeia ba pedidu ne’e, tribunál imediatamente omologa pedidu 

dezisténsia keixa husi parte sira. Depoisde ne’e, tribunál kontinua hala’o prosesu julgamentu 

ba kazu envolve arguidu MS hasoru lezada.  

  

Produsaun ba prova sira  

Iha julgamentu, arguidu deklara katak nia la basa lezada iha hasan, la tebe lezada nia kotuk 

laran no hirus-matan. Arguidu rekoñese katak arguidu nia liman kona duni lezada nia isin, 

tanba iha akontesimentu ne’e arguidu hafahe lezada ho nia inan no nia feton ne’ebé baku 

malu. Arguidu mós deklara katak foin primeiravés mai hatan iha tribunál, serbisu hanesan 

membru F-FDTL ho rendimentu kada fulan US$241.00, separa ona ho lezada no oan na’in 

rua agora dadaun hela ho lezada. Arguidu hatutan katak depoisde akontesimentu ne’e 

arguidu moris hamutuk fali ho feto seluk no iha oan na’in ida.  

 

Entretantu lezada kontinua konfirma faktu sira iha akuzasaun no deklara katak arguidu la 

hafahe lezada ho nia kuñada no nia madrasta, maibé halo agresaun hanesan haktuir iha 

akuzasaun. Lezada mós deklara katak depoisde akontesimentu ne’e to’o agora arguidu 

nunka fó osan ka ai-han ruma ba nia oan na’in rua no sira nia oan agora eskola ona no 

lezada mak buka serbisu hodi sustenta sira nia oan na’in rua. Lezada haktuir tan katak 

seidauk dame malu ho arguidu tanba arguidu hola ona feto seluk. Alende ne’e, maski arguidu 



hasoru malu ho lezada bebeik maibé arguidu nunka liga ka husu oan sira nia kondisaun. 

Lezada hatutan katak sira hola malu iha tinan 2013 no iha tempu ne’ebá arguidu seidauk 

serbisu no nunka iha problema maibé hafoin arguidu hetan serbisu problema komesa mosu 

iha sira nia uma laran no agora dadaun sira moris separa ona.  

 

Testemuña TT nu’udar lezada nia maun depoimenta katak iha inísiu lezada ho nia madrasta 

no nia kuñada mak rakut malu no baku malu. Ho nune’e, testemuña hamrik atu sori sira 

maibé arguidu hamrik no tebe dala ida iha lezada nia hirus-matan to’o lezada monu ba rai. 

Testemuña depoimenta liutan katak la hatene kona-ba arguidu basa no tebe lezada iha kotuk 

laran. 

 

Testemuña ME nu’udar lezada nia madrasta depoimenta katak agresaun ne’e akontese iha 

testemuña nia uma no testemuña ho nia oan feto mak ho lezada rakut malu no baku malu, 

maibé testemuña la haree arguidu basa no tebe lezada iha kotuk laran no hirus-matan tanba 

momentu ne’e arguidu so hamrik atu hafahe de’it lezada ho testemuña.  

  

Alegasaun finál  

Prokuradór intende katak aktu sira iha akuzasaun provadu mezmu arguidu nega faktu sira 

hotu no tenta atu hases-an husi faktu sira. Prokuradór haktuir mós katak bainhira arguidu 

seidauk hetan serbisu nunka iha problema maibé kuandu arguidu hetan ona serbisu komesa 

mosu ona problema. Tanba ne’e, husu ba tribunál atu aplika pena prizaun tinan ida suspende 

ba tinan ida.  

 

Enkuantu defeza haktuir katak arguidu deklara deit buat ne’ebé mak akontese, kolabora di’ak 

ho tribunál, foin primeiravés mai hatan iha tribunál no arguidu mak iha responsabilidade ba 

nia oan na’in tolu. Arguidu mós serbisu hanesan membru F-FDTL, arguidu idade foin sae no 

sei iha tempu atu hadia nia-an iha futuru. Bazeia ba sirkunstánsia sira ne'e, husu ba tribunál 

atu absolve arguidu husi krime ne’e, maibé karik tribunál iha hanoin seluk husu justisa tuir 

arguidu nia sala. 

 

Desizaun 

Depoisde avalia faktu hotu, tribunál prova katak arguidu basa dala ida iha lezada nia hasan 

parte karuk no dala ida iha lezada nia hasan parte loos. Tribunál mós prova katak arguidu 

tebe dala ida iha lezada nia kotuk laran no tebe dala ida iha lezada nia hirus-matan to’o 

lezada monu ba rai. 

 

Bazeia ba faktu provadu sira ne’e no tetu mós sirkunstánsia atenuante sira hanesan arguidu 

kolabora di’ak ho tribunál, foin primeiravés mai hatan iha tribunál no arguidu mak iha 

responsabilidade ba nia oan na’in tolu, nune’e tribunál konklui prosesu ne’e no kondena 

arguidu ho pena prizaun tinan ida fulan neen suspende ba tinan rua. 



 

13. Krime ofensa ba integridade fízika simples ho natureza violénsia doméstika 

Nú. Prosesu   : 0056/19.OEPMK 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Mateus Nesi 

Defeza   : Dr. Calisto Tout 

Desizaun   : Pena prizaun tinan 1 fulan 6 suspende ba tinan 2 

 

Iha 16 Outubru 2020, Tribunál Distritál Oekusi prezide julgamentu leitura sentensa ba krime 

ofensa ba integridade fízika simples ho natureza violénsia doméstika ne’ebé envolve arguidu 

ES hasoru nia feen, iha Distritu Oekusi. 

 

Akuzasaun Prokuradór 

Prokuradór akuza katak iha 02 Novembru 2019, maizumenus iha tuku 15:00 lokraik, arguidu 

basa dala rua iha lezada nia oin rezulta moras. Arguidu foti ai-kafe pedasuk ida no baku dala 

ida iha lezada nia kabaas parte loos rezulta kanek ki’ik no ran. Alende ne’e, arguidu rasta no 

riba lezada ba iha rai rezulta bubu, mean no liman parte loos naksalak. Depoisde 

akontesimentu ne’e lezada ba aprezenta keixa iha polísia no polísia kontinua akompaña 

lezada ba halo tratamentu médiku iha Ospitál Referál Oekusi. Kazu ne’e aneksa hamutuk ho 

relatóriu médiku no fotografia husi polísia kona-ba sofrimentu husi violénsia ne’e. 

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 ka multa ho forma krime iha konkursu tuir artigu 35 KP, konjuga 

ho artigu 2, 3(a), 35(b) no 36 LKVD. 

 

Produsaun ba prova sira 

Iha prosesu julgamentu, arguidu konfesa faktu hotu iha akuzasaun no deklara katak 

arrepende ninia hahalok. Arguidu mós promete sei la halo tan hahalok hanesan hasoru 

lezada iha futuru. Arguidu hatutan katak depoisde akontesimentu arguidu ho lezada dame 

malu kedas, foin primeiravés halo krime no mai hatan iha tribunál, iha oan na’in rua, serbisu 

hanesan to’os na’in nune’e laiha rendimentu fiksu kada fulan.  

 

Alende ne’e, lezada mós kontinua konfirma faktu hotu iha akuzasaun prokuradór nian no 

deklara katak antes ne’e arguidu baku ona lezada dala ida, maibé lezada lakohi keixa tanba 

sei fó toleransia ba arguidu nia hahalok ne’e, maibé depoisde akontesimentu ne’e to’o agora 

arguidu la halo ona krime hasoru lezada. 

 

Alegasaun finál 



Prokuradór konsidera arguidu provadu halo agresaun fízika tuir aktu sira iha akuzasaun 

hasoru nia feen ne’ebé tuir loloos arguidu tenke proteje. Ho nune’e, atu halo prevensaun jerál 

ba krime refere iha futuru, husu ba tribunál atu kondena arguidu ho pena ne’ebé hakerek ona 

iha artigu 145 KP. 

 

Enkuantu defeza haktuir katak arguidu konfesa integralmente ba faktu sira iha akuzasaun, 

arrepende ninia hahalok, dame malu ona ho lezada, kolabora di’ak ho tribunál. Arguidu mós 

promete sei la halo tan krime hasoru nia membru família ka ema seluk iha futuru. Bazeia ba 

sirkunstánsia sira ne'e hotu, solisita ba tribunál atu aplika pena ne’ebé adekuadu ba arguidu. 

 

Desizaun 

Tribunál prova katak arguidu basa lezada dala rua iha lezada nia oin, uza ai-kafe pedasuk ida 

no baku dala ida iha lezada nia kabaas parte loos. Tribunál mós prova katak arguidu rasta no 

riba lezada ba iha rai. Bazeia ba faktu provadu sira no tetu mós ho sirkunstánsia atenuante 

sira hanesan arguidu konfesa, arrepende ninia hahalok, di’ak malu ona ho lezada no promete 

sei la halo tan hahalok hanesan hasoru lezada iha futuru, nune’e tribunál kondena arguidu ho 

pena prizaun tinan ida fulan neen suspende ba tinan rua. 

 

14. Krime ofensa ba integridade fízika simples no krime instigasaun ba krime 

Nú. Prosesu   : 0059/19.OESIC 

Kompozisaun Tribunál : Singulár 

Juis    : Dr. Hugo da Cruz Pui 

Prokuradór   : Dr. Pedro Baptista Aleixo dos Santos 

Defeza   : Dr. Daniel Elu (advogadu privadu) 

Desizaun   : Pena multa no absolve 

 

Iha 16 Outubru 2020, Tribunál Distritál Oekusi prezide julgamentu leitura sentensa ba krime 

ofensa ba integridade fízika simples no instigasaun ba krime ne’ebé envolve arguidu 

Edmundo Coa no arguida Imelda Liliana Tarung hasoru lezada Verónica Oematan, iha Aldeia 

Sakato, Suku Nipani, Sub-distritu Pante-makasar, Distritu Oekusi. 

  

Akuzasaun Prokuradór  

Prokuradór akuza katak iha 28 Abril 2019, iha oras tuku 09:30 dadeer, arguida Imelda ko’alia 

ba labarik sira iha Orfonatu Topu Honis katak “gara-gara perbuatan ibu Veronica Oematan 

mak Amu Dasbach sai husi Oekusi hodi ba fali Dioseze Maliana.” Ho nune’e arguidu 

Edmundo tebe dala ida iha lezada nia kelen parte karuk to’o lezada monu ba rai no sofre 

moras. Bainhira lezada hamrik, arguidu atu tebe tan lezada maibé la konsege tanba lezada 

ses-an tiha. Kazu ne’e akontese tanba arguidu ho arguida sira lakohi atu lezada hadau 

Orfonatu Topu Honis. Kazu ne’e aneksa hamutuk ho relatóriu médiku husi Ospitál Referal 

Oekusi no fotografia husi polísia kona-ba lezada nia sofrimentu husi violénsia ne’e. 



 

Prokuradór akuza arguida Imelda kontra artigu 189 KP kona-ba intigasaun ba krime ho 

moldura penál to’o tinan 3 prizaun ka multa. Enkuantu ba arguidu Edmundo prokuradór akuza 

ho artigu 145 KP kona-ba ofensa ba integridade fízika simples ho moldura penál to’o tinan 3 

prizaun ka multa. 

 

Produsaun ba prova sira  

Iha prosesu julgamentu, arguidu Edmundo konfesa parsialmente ba faktu sira iha akuzasaun 

no deklara katak iha akontesimentu ne’e iha ema balun mak husu lezada dehan “Veronika iha 

ne’ebé....!,” no ema sira ne’e husu to’o dala rua. Bainhira lezada la’o sai husi uma laran atu 

mai liu mak arguidu ba hasoru lezada no dudu lezada atu la bele sai ba iha ema barak ne’e 

tanba ema balun ho oin si’ak husu hela lezada. Arguidu deklara katak nia ba hasoru lezada 

atu prevene la bele akontese aktu violénsia iha fronteira tanba momentu ne’e lezada mós atu 

ba Fronteira Sacato hodi akompaña Amu. Arguidu mós deklara katak nia sei klosan, 

dezempregadu no foin primeiravés mai iha tribunál. 

 

Arguida Imelda nu’udar Diretora Interina iha Orfonatu Topu Honis deklara katak arguida 

nunka ko’alia ba labarik sira kona-ba liafuan sira iha akuzasaun ne’e. Arguida mós deklara 

katak kuandu Amu Dasbach atu muda ba iha Diocese Maliana no iha Amu nia despaixu ba 

delegasaun serbisu nomea Sra. Imelda nu’udar Diretora Interina no Sra. Veronica nu’udar 

Adjunta Diretora Interina. Arguida iha oan na’in rua ho rendimentu kada fulan US$150.00. 

 

Entretantu lezada kontinua konfirma faktu sira iha akuzasaun no deklara katak iha momentu 

ne’ebá lezada ho voluntáriamente ba iha Fronteira Sacato. Objetivu atu antar ka lori amu ba 

iha Fronteira Sacato, tanba amu muda husi Oekusi atu ba hela fali iha Diocese Maliana.  

 

Testemuña Domingos Colo nu’udar lezada nia kolega depoimenta katak arguidu Raimundo 

tebe duni lezada iha kotuk laran to’o lezada monu ba iha rai. Kona-ba arguida Imelda ko’alia 

ba labarik sira testemuña la hatene. 

 

Tribunál presinde testemuña sira seluk depoimentu tanba momentu akontese ne’e testemuña 

sira rasik la marka prezensa iha fatin akontesementu.  

 

Alegasaun finál  

Prokuradór konsidera arguidu komete duni krime hasoru lezada mezmu arguidu tenta desvia-

an husi ninia hahalok sira katak dudu de’it lezada. Tanba ne’e, husu ba tribunál atu kondena 

arguidu ho pena prizaun tinan rua suspende ba tinan rua. Entretantu ba arguida Imelda, 

konsidera ninia hahalok ne’e la prova tanba faktu sira la sufisiente. 

  



Nune’e mós defeza konsidera arguida Imelda laiha faktu ne’eé hatudu katak arguida prátika 

instigasaun ba krime, nune’e husu tribunál atu absolve arguida. Alende ne’e, arguidu 

Raimundo defeza mós konsidera faktu la sufisiente atu prova arguidu ninia hahalok tanba iha 

momentu ne’e arguidu só ba hasoru lezada hodi fó hatene ba lezada atu la bele sai tanba iha 

ema balun ho oin si’ak husu hela lezada. Tanba ne’e, solisita ba tribunál atu absolve mós 

arguidu husi aktu krime refere maibé karik tribunál iha hanoin seluk, husu justisa.  

 

Desizaun 

Tribunál prova katak arguidu Edmundo tebe dala ida iha lezada nia kelen parte karuk no atu 

tebe tan lezada maibé la konsege tanba lezada ses-an tiha. Ho nune’e, tribunál kondena 

arguidu ho pena multa US$30.00 ne’ebé kada loron arguidu sei selu US$ 0,50 durante loron 

60. Tribunál mós fiksa pena alternativa durante loron 60 iha prizaun kuandu arguidu la kumpri 

pena multa ne’e. Entretantu arguida Imelda, tribunál konsidera nia hahalok ne’e la prense 

elementu ba iha instigasaun ba krime tanba liafuan “gara-gara” ne’ebé arguida hasai la’os 

instiga kedas ema seluk atu halo krime. Ho nune’e tribunál absolve arguida husi akuzasaun 

prokuradór. 

 

15. Krime ofensa ba integridade fízika simples ho natureza violénsia doméstika 

Nú. Prosesu   : 0221/17.OESIC 

Kompozisaun Tribunál : Koletivu 

Juis    : Dr. Hugo d. C. Pui, Dr. Evangelino Belo no Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. Calisto Tout 

Desizaun   : Pena prizaun tinan 2 suspende ba tinan 2 

 

Iha 22 Outubru 2020, Tribunál Distritál Oekusi prezide leitura akordaun ba krime ofensa ba 

integridade fízika simples ho natureza violénsia doméstika ne’ebé envolve arguidu AS hasoru 

nia feen DC no oan AJS, iha Distritu Oekusi. 

  

Akuzasaun Prokuradór  

Prokuradór akuza arguidu katak iha 05 Dezembru 2017, oras la apuradu, arguidu tuku dala 

ida iha lezada DC nia reen-toos rezulta moras. Antes ne’e, arguidu fó hatene lezada atu faan 

tiha sira nia karau maibé lezada lakohi nune’e mosu agresaun ne’e. Tuir mai iha 06 

Dezembru 2017, iha oras tuku 13:00 meiudia, arguidu tuku dala tolu iha lezada AJS nia ulun 

no tebe dala ida iha kanotak rezulta moras. Hafoin arguidu mós tebe dala ida iha lezada DC 

nia kanotak rezulta moras to’o monu ba iha rai. Antes ne’e, ema na’ok tiha arguidu nia 

kapasete ne’ebé habai hela iha Estrada ninin nune’e bainhira nia oan fó hatene ba arguidu 

mak arguidu komete agresaun hasoru lezada sira. Kazu ne’e aneksa hamutuk ho relatóriu 

médiku husi Pradet no fotografia husi polísia kona-ba rezultadu violénsia refere. 

 



Prokuradór akuza arguidu kontra artigu 154 KP kona-ba maus-tratus ba kónjuje ho moldura 

penál tinan 2 to’o tinan 6, konjuga ho artigu 2, 3(a), 35(a) no 36 LKVD.  

  

Produsaun ba prova sira  

Iha julgamentu, arguidu rekoñese katak faktu ne’ebé hakerek iha akuzasaun ne’e loos hotu 

no deklara arrepende ninia hahalok. Arguidu mós rekoñese katak agresaun sira hasoru 

lezada ne’e nu'udar hahalok la di’ak. Arguidu mós deklara katak foin primeiravés halo krime 

hasoru nia membru família sira, dia’k malu ona ho lezada sira to’o agora, iha oan na’in haat, 

serbisu hanesan to’os na’in nune’e laiha rendimentu fiksu kada fulan, no arguidu mak 

sustensa lezada ho sira nia oan.  

 

Alende ne’e, lezada sira mós kontinua konfirma faktu hotu iha akuzasaun no deklara katak 

sira di’ak mlau ona no to’o agora arguidu la halo ona agresaun fízika hasoru sira. 

 

Alegasaun finál 

Prokuradór konsidera arguidu provadu komete krime hasoru lezada na’in rua ne’ebé tuir 

loloos arguidu hanesan la’en mak proteje maibé pelu-kontrariu arguidu mak halo fali agresaun 

fízika hasoru lezada sira no aproveita lezada sira nia kondisaun hanesan feto ne’ebé laiha 

forsa atu halo reasaun hasoru arguidu. Tanba ne’e, husu ba tribunál atu kondena arguidu ho 

pena prizaun tinan rua suspende ba tinan rua atu iha futuru arguidu la repete ninia hahalok 

hirak ne’e hasoru lezada sira. 

 

Enkuantu, defeza husu ba tribunál atu kondena arguidu ho pena ne’ebé kmaan tanba arguidu 

konfesa faktu hotu iha akuzasaun, arrepende ona ninia hahalok, kolabora di’ak ho tribunál no 

di’ak malu ona ho lezada sira, nune’e sei iha tempu ba arguidu atu hadia nia-an. Alende ne’e, 

arguidu mak responsavél ba nia família. 

 

Desizaun 

Depoisde avalia faktu sira hotu, tribunál konsidera arguidu ninia hahalok sira la prense 

elementu sira husi krime maus tratus ba kónjuje, maibé priense fali elementu husi krime 

ofensa ba integridade fízika simples. Nune’e tribunál halo alterasaun ba kualifikasaun jurídiku 

husi krime maus tratus ba kónjuje ba fali ofensa ba integridade fízika simples ho natureza 

violénsia doméstika no konsidera arguidu komete krime ofensa ba integridade fízika simples 

tolu hasoru lezada sira.  

 

Bazeia ba alterasaun ne’e, tribunál prova katak arguidu tuku dala ida iha lezada DC nia reen-

toos, arguidu tuku dala tolu iha lezada AJS nia ulun no tebe dala ida iha kanotak. Tribunál 

mós prova katak arguidu tebe dala ida iha lezada DC nia kanotak. Bazeia ba prova sira ne’e 

no sirkunstánsia atenuante sira, tribunál konklui no kondena arguidu ho pena prizaun tinan 

rua maibé suspende nia ezekusaun ba períodu ne’ebé hanesan. 



 

16. Krime kontrabandu 

Nú. Prosesu   : 0116/18.OESIC 

Kompozisaun Tribunál : Koletivu 

Juis    : Dr. Hugo da Cruz Pui, Dr. Evangelino Belo no Dr. Yudi Pamukas 

Prokuradór   : Dr. Mateus Nesi 

Defeza   : Dr. Marcelino Marques Coro 

Desizaun   : Pena prizaun tinan 2 suspende ba tinan 2 

 

Iha 22 Outubru 2020, Tribunál Distritál Oekusi prezide leitura akordaun ba krime kontrabandu 

ne’ebé envolve arguida MP hasoru Estadu RDTL, iha Aldeia Saben, Suku Bobometo Sub-

distritu Oesilo, Distritu Oekusi. 

  

Akuzasaun Prokuradór  

Prokuradór akuza arguida katak iha 10 Jullu 2018, iha oras tuku 03:00 madrugada, arguida 

halo importasaun ilegál husi Indonezia mai Timor-Leste. Arguida importa mina gazoel litru 

590 no gazolina litru 360. Arguida nia hahalok ne’e fó prejuizu ba Estadu RDTL tanba arguidu 

la selu taxa ba Estadu.  

 

Prokuradór akuza arguida kontra artigu 316 KP kona-ba kontrabandu ho moldura penál 

minimu tinan 2  to’o tinan 6 prizaun. 

 

Produsaun ba prova sira  

Iha prosesu julgamentu, arguida konfesa faktu hotu iha akuzasaun prokuradór nian no 

deklara katak arrepende ninia hahalok ne’e. Arguida mós deklara katak depoisde 

akontesimentu ne’e arguida selu ona taxa ba Estadu liuhusi konta bankária Ministériu Públiku 

nian no mina hirak ne’e arguida foti ona. Arguida mós promete sei la repete ninia hahalok 

ne’e iha futuru. Arguida hatutan katak foin primeiravés komete krime no mai hatan iha 

tribunál, arguida hanesan negosiante ki’ik (kioske) ho rendimentu kada loron $10.00 no iha 

oan na’in tolu. 

 

Tribunál presinde depoimentu husi testemuña husi Unidade Polísia Fronteira tanba arguida 

konfesa ninia hahalok. 

 

Alegasaun finál  

Prokuradór konsidera arguida ninia hahalok ne’e prense duni elementu krime kontrabandu 

tuir artigu 316 KP, nune’e atu halo prevensaun jerál iha futuru no tanba krime kontrabandu 

barak liu akontese iha fronteira, husu ba tribunál atu kondena arguida tuir pena ne’ebé 

hakerek ona iha akuzasaun prokuradór. 

 



Enkuantu defeza haktuir katak arguida konfesa integralmente ba faktu sira iha akuzasaun, 

arrepende ninia hahalok no antes julgamentu arguida selu ona taxa ba Estadu liuhusi konta 

bankária Ministériu Públiku nian. Arguida mós kolabora di’ak ho tribunál, iha oan na’in tolu no 

promete sei la halo tan krime iha futuru, nune’e husu ba tribunál atu aplika pena ne’ebé 

kmaan ba arguida. 

 

Desizaun 

Depoisde avalia faktu sira ne’ebé prodús durante julgamentu, tribunál prova katak arguida 

halo importasaun ilegál ba mina gazoel litru 590 no gazolina litru 360 nune’e hamosu prejuizu 

ba Estadu. Mezmu arguida rasik ho vontade selu ona taxa ba Estadu maibé arguida hela 

besik iha fronteira no iha posibilidade repete ninia hahalok tanba antes ne’e arguida iha ona 

antesidente kriminál no mai dala tolu ona iha tribunal. Bazeia ba prova ne’e no konsiderasaun 

sira hotu, tribunál kondena arguida ho pena prizaun tinan rua suspende ba tinan rua. 

 

17. Krime kontrabandu 

Nú. Prosesu   : 0006/19.OESIC 

Kompozisaun Tribunál : Koletivu 

Juis    : Dr. Hugo da Crus Pui, Dr. Evangelino Belo no Dr. Yudi Pamukas 

Prokuradór   : Dr. Mateus Nesi 

Defeza   : Dr. Marcelino Marques Coro 

Desizaun   : Inzensaun ba pena 

 

Iha 23 Outubru 2020, Tribunál Distritál Oekusi prezide leitura sentensa ba krime kontrabandu 

ne’ebé envolve arguidu Antonio Bobo (membru polísia investigasaun) hasoru Estadu RDTL, 

iha Aldeia Saben, Suku Bobometo, Sub-distritu Pante-makasar, Distritu Oekusi. 

  

Akuzasaun Prokuradór 

Prokuradór akuza katak iha 10 Janeiru 2019, maizumenus iha oras tuku 15:00 lokraik, 

arguidu halo importasaun ilegál ba kareta mutin pick-up ida ho marka Suzuki Mega Carry husi 

Indonesia tama mai Timor-Leste. Arguidu ninia hahalok ne’e hamosu prejuizu ba Estadu 

tanba arguidu la selu taxa. Arguidu hetan kaptura husi Unidade Polísia Fronteira (UPF).  

  

Prokuradór akuza arguidu kontra artigu 316 KP kona-ba krime kontrabandu ho moldura penál 

husi tinan 2 to’o tinan 6 prizaun ka multa. 

  

Produsaun ba prova sira 

Arguidu konfesa integralmente ba faktu sira iha akuzasaun prokuradór nian no deklara katak 

arrepende ninia hahalok ne’e. Arguidu promete sei la repete hahalok hanesan iha futuru. 

Arguidu mós deklara katak hafoin hetan kapturasaun, arguidu selu kedas taxa ba Estadu 

liuhusi Ministériu Públiku nia konta bankária. Tanba ne'e, kareta ne’ebé hetan ona prende 



husi Unidade Polísia Fronteira (UPF) entrega hikas ona ba arguidu. Arguidu hatutan katak 

foin primeiravés halo krime no mai hatan iha tribunál, arguidu mós hetan ona sansaun 

disiplinár husi nia komandu suspensaun atu la simu vensimentu durante fulan ida 

(vensimentu kada fulan 280.00) no iha oan na’in haat. 

  

Tribunál deside la rona ona depoimentu husi testemuña (membru UPF) ne'ebé prende kareta 

refere tanba arguidu konfesa integralmente ba ninia hahalok.  

  

Alegasaun finál 

Prokuradór konsidera katak arguidu komete duni krime tuir faktu sira iha akuzasaun tanba 

ne'e mezmu arguidu ho voluntariamente selu ona taxa ba Estadu RDTL, maibé tuir loloos 

arguidu mak fó ezemplu di’ak ba komunidade maibé pior liutan arguidu hanesan membru 

polísia mak envolve fali iha aktu krime refere, nune’e husu ba tribunál atu kondena arguidu ho 

pena ne’ebé hakerek ona iha artigu 316 KP. 

  

Entretantu defeza husu ba tribunál atu aplika pena ne’ebé kmaan ba arguidu tanba arguidu 

konfesa faktu sira, arrepende ona ninia hahalok, kolabora di’ak ho tribunál no selu ona taxa 

ba Estadu. Defeza haktuir tan katak arguidu serbisu hanesan membru polísia, iha ona oan 

na’in haat no arguidu mak iha responsabilidade ba iha nia família. 

  

Desizaun 

Tribunál prova katak arguidu halo importasaun ilegál ba kareta mutin pick-up ida ho marka 

Suzuki Mega Carry husi Indonezia tama mai Timor-Leste no la selu taxa ba Estadu RDTL. 

Bazeia ba prova ne’e no sirkunstánsia atemuante sira hanesan arguidu selu ona taxa ba 

Estadu, foin primeiravés halo krime ne'e no mai hatan iha tribunál, arrepende ninia hahalok,  

hetan ona sansaun disiplinár husi komandu, no iha oan na’in haat, nune’e tribunál aplika 

izensaun ba pena (hasai tiha pena ne’e) tuir artigu 318 KP. 

 

18. Krime omisídiu neglijente 

Nú. Prosesu   : 0019/19.OESTR 

Kompozisaun Tribunál : Singulár 

Juis    : Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. João Ndun (advogadu privadu) 

Desizaun   : Absolve 

 

Iha 26 Outubru 2020, Tribunál Distritál Oekusi prezide leitura sentensa ba krime omisídiu 

neglijente ne’ebé envolve arguidu Damião Lelan hasoru lezadu Julio Monteiro ho Jose Luis 

Monteiro, iha Suku Costa, Sub-distritu Pante-makasar, Distritu Oekusi. 

 



Akuzasaun Prokuradór 

Prokuradór akuza katak iha 21 Outubru 2019, maizumenus iha tuku 05:00 madrugada, 

arguidu kondús kareta marka Pajero Mitsubishi ho matrikula OE-17-802, husi diresaun Masin 

atu ba nia uma iha Numbey. Momentu to’o iha área edifísiu munisípiu nia oin, arguidu hasoru 

lezadu na’in rua ho motorizada husi Oekusi vila atu ba Padiae ho velosiade maka’as. Iha 

ne’ebá arguidu soke lezadu sira rezulta Julio Monteiro mate iha fatin akontesimentu no lezadu 

Jose Monteiro mate iha Ospitál Referal Oekusi. Kazu aneksu hamutuk ho relatóriu médiku 

husi Ospitál Referal Oekusi no fotografia husi polísia kona-ba akontesimentu ne’e. 

 

Prokuradór akuza arguidu kontra artigu 140 KP kona-ba krime omisídiu neglijente ho moldura 

penál to’o tinan 4 ka multa. 

 

Produsaun prova sira 

Arguidu konfesa faktu hotu iha akuzasaun no deklara katak lezadu na’in rua okupa fali  

arguidu nia dalan, nune’e akontese soke malu ne’e. Arguidu mós deklara katak nia halai ho 

velosidade 40 no laiha ema ruma sae tuir arguidu. Mezmu nune’e, arguidu arrepende ninia 

hahalok no arguidu deklara katak depoisde akontesimentu ne’e arguidu tun no telefone kedas 

ba kareta ambulansia hodi transporta kedas lezadu Jose Monteiro ba ospitál maibé la 

konsege salva nia vida. Arguidu haktuir katak iha prosesu funerál, arguidu fó osan $1,000, 

karau vaka 2, foos, bebidas, sigaru no fahi rua. Arguidu hatutan nia serbisu hanesan 

negosiante ho rendimentu kada loron 50.00 no arguidu iha oan na’in neen. 

 

Enkuantu testemuña Beatos Colo nu’udar membru polísia tranzito ne’ebé momentu ne’ebá ba 

iha fatin akontesimentu depoimenta katak momentu to’o iha fatin akontesimentu no haree 

kareta ho kondisaun mate hela maibé ninia xave ho kondisaun moris, kareta para iha nia 

dalan maibé besik liña mutin klaran nian. Testemuña hatutan katak lezadu Julio monu iha 

kareta nia oin no lezadu seluk toba latan hela iha sorin maibé sei dada iis no hakotu iis 

bainhira to’o ospitál. 

 

Hafoin rona tiha testemuña, tribunál deside atu hala’o prosesu inspesaun judisiál ba iha fatin 

akontesimentu. Prokuradór no defeza mós konkorda atu halo inspesaun lokál ba krime. 

 

Iha lokal ba krime, tribunál halo konfirmasaun filafali ba arguidu liga ho nia deklarasaun sira 

antes inklui husi parte testemuña.  

 

Arguidu deklara katak fatin ne’e subida no momentu lezadu sira husi parte leste sae mai, 

arguidu la haree. Arguidu foin haree bainhira lezadu sira besik ona kareta. Arguidu hapara 

tiha kareta maibé lezadu sira halai ho lansadu no okupa fali arguidu nia dalan no direitamente 

soke arguidu nia kareta. Entretantu testemuña Beatos Colo depoimenta katak dalaruma 

lezadu sira halai ho lansadu no okupa fali arguidu nia dalan.  



 

Alegasaun finál 

Prokuradór konsidera katak arguidu provadu komete krime omisídiu neglijente hasoru lezadu 

na’in rua. Tanba ne’e, husu ba tribunál atu aplika pena tuir konviksaun tribunál nian bazeia ba 

artigu 140 KP. 

 

Entretantu defeza intende katak arguidu konfesa faktu hotu iha akuzasaun no kauza husi 

soke malu ne’e tanba lezadu sira okupa arguidu nia dalan. Arguidu mós fó solidariedade ba 

família matebian osan US$1,000, karau vaka 2, foos, bebidas, sigaru no fahi rua. Arguidu 

arrepende ninia hahalok, serbisu hanesan negosiante ho rendimentu kada loron 50.00, oan 

na’in neen no foin primeiravés mai iha tribunál. Tanba ne’e, husu ba tribunál atu absolve 

arguidu husi aktu krime ne’e maibé karik tribunál iha hanoin seluk parte defeza husu justisa. 

 

Desizaun 

Tribunál prova katak arguidu kondús kareta marka Pajero Mitsubishi ho matrikula OE-17-802, 

no soke malu ho lezadu na’in rua ne’ebé kondús motorizada. Tribunál mós prova katak 

lezadu na’in rua okupa arguidu nia dalan, nune’e akontese soke malu rezulta lezadu na’in rua 

mate. Bazeia ba prova sira ne’e no tetu sirkunstánsia atenuante sira hanesan arguidu fó 

apoiu ba família matebian, osan US$1,000, karau vaka 2, foos, bebidas, sigaru no fahi rua, 

arguidu nu’udar negosiante ho rendimentu kada loron 50.00 no iha oan na’in neen, nune’e, 

tribunál absolve arguidu husi akuzasaun prokuradór. 

 

19. Krime ofensa ba integridade fízika simples ho natureza violénsia doméstika 

Nú. Prosesu   : 0141/19.OESIC 

Kompozisaun Tribunál : Singulár 

Juis    : Dr. Hugo da Cruz Pui 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Pena prizaun tinan 1 suspende ba tinan 1 

 

Iha 26 Outubru 2020, Tribunál Distritál Oekusi prezide leitura sentensa ba krime ofensa ba 

integridade fízika simples ho natureza violénsia doméstika ne’ebé envolve arguidu GdS 

hasoru nia feen, iha Distritu Oekusi. 

 

Akuzasaun Prokuradór  

Prokuradór akuza arguidu katak iha 22 Setembru 2019, iha oras tuku 08:00 dadeer, lezada 

ho arguidu deskute malu tanba besik fulan ida ona arguidu sai husi sira nia uma ba tiha iha 

arguidu nia feen ki’ik nia uma. Tanba ne’e arguidu foti fatuk kabuar ida no tuku dala ida iha 

lezada nia hirus-matan rezulta lezada susar dada iis no kanek. Tuir mai arguidu foti ferru/besi-

baja kmaan ida no baku dala ida iha lezada nia ulun rezulta bubu. Arguidu mós basa dala ida 



iha lezada nia hasan parte loos rezulta moras. Kazu ne’e aneksa hamutuk ho relatóriu médiku 

husi Pradet no fotografia husi polísia kona-ba rezultadu violénsia ne’e. 

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa no konjuga ho artigu 2, 3(a), 35(b) no 36 

LKVD. 

  

Produsaun ba prova sira  

Arguidu konfesa faktu parsialmente katak basa lezada dala ida iha hasan parte loos maibé la 

lori ferru/besi-baja kmaan baku lezada. Arguidu deklara katak arrepende ninia hahalok, foin 

primeiravés halo krime hasoru nia feen no mai iha tribunál no promete sei la repete ninia 

hahalok ne’e ha futuru. Arguidu mós deklara katak seidauk dame malu ho lezada tanba 

arguidu ba hela fali ho feen ki’ik. Arguidu haktuir katak sei hadomi nia feen bo’ot maibé nia 

feen bo’ot mak lakohi ona atu moris hamutuk ho arguidu tanba arguidu iha ona feen ki’ik no 

iha oan ida. Arguidu mós nu’udar mekanik motor ho rendimentu kada fulan US$100.00. 

 

Entretantu lezada kontinua konfirma faktu sira iha akuzasaun no deklara katak arguidu sai 

husi uma no bosok lezada dehan atu ba hadia ema nia motor maibé lori tempu besik fulan ida 

la fila no ikus lezada rona katak arguidu hola tan feto seluk no isin rua ona. Lezada mós husu 

para arguidu atu responsabiliza mós ba sira nia oan na’in tolu. Lezada hatutan katak nia 

serbisu hanesan negosiante ki’ik (faan dosi) hodi sustenta nia-an no sira nia oan na’in tolu.  

 

Alegasaun finál  

Prokuradór konsidera arguidu provadu prátika krime tuir faktu sira iha akuzasaun. Prokuradór  

fiar liu ba lezada nia deklarasaun duke arguidu nia deklarasaun tanba arguidu tenta subar 

faktu balun husi krime ne’e. Alende ne’e, konsidera katak krime violénsia doméstika barak liu 

akontese iha Regiaun Oekusi kompara ho munisípiu sira seluk. Tanba ne’e, husu ba tribunál 

atu aplika pena prizaun tinan rua suspende ba tinan rua nu’udar prevensaun ida ba arguidu 

atu la repete ninia hahalok hasoru lezada no nia feen segundu.  

  

Entretantu defeza haktuir katak arguidu konfesa parsialmente ba faktu sira iha akuzasaun, 

arrepende ninia hahalok, iha oan na’in haat, promote sei la komete tan krime seluk iha futuru, 

separa ona ho lezada no serbisu hanesan mekanik motor ho rendimentu kada fulan 

US$100.00. Tanba ne’e, husu ba tribunál atu aplika pena ne’ebé justu maibé tenke haree 

mós ba lezada nia preokupasaun liga ba labarik na’in tolu ninia nesesidade sira. 

 

Desizaun 

Tribunál prova katak arguidu foti fatuk kabuar ida no tuku dala ida iha lezada nia hirus-matan, 

foti ferru kmaan ida no baku dala ida iha lezada nia ulun no basa dala ida iha lezada nia 

hasan parte loos. Tribunál fiar liu ba lezada nia deklarasaun ho hanoin ida katak esperénsia 



komum hatudu katak kuandu mane hola tan feen ki’ik bai-bain sempre hamosu situasaun 

ladi’ak hodi provoka situasaun ne’ebé la hakmatek. Tanba ne’e, bazeia ba prova sira no tetu 

ba sirkunstánsia atenuante sira, tribunál kondena arguidu ho pena prizaun tinan ida suspende 

ba tinan ida. 

 

20. Krime ofensa ba integridade fízika simples ho natureza violénsia doméstika 

Nú. Prosesu   : 0186/19.OESIC 

Kompozisaun Tribunál : Singulár 

Juis    : Dr. Hugo da Crus Pui 

Prokuradór   : Dr. Mateus Nesi 

Defeza   : Dr. Marcelino Marques Coro 

Desizaun   : Pena admoestrasaun 

 

Iha 26 Outubru 2020, Tribunál Distritál Oekusi prezide leitura sentensa ba krime ofensa ba 

integridade fízika simples ho natureza violénsia doméstika ne’ebé envolve arguidu HC hasoru 

lezada ECA, iha Distritu Oekusi. 

    

Akuzasaun Prokuradór  

Prokuradór akuza arguidu katak iha 08 Dezembru 2019, iha oras tuku 01:00 meiudia, arguidu 

basa dala ida iha lezada nia matan-fukun parte karuk rezulta moras. Aktu ne’e akontese 

bainhira arguidu fila husi natar no lezada seidauk halo modo tanba osan laiha atu hola modo. 

Ho nune’e arguidu ho lezada deskute malu no mosu agresaun ne’e. Kazu ne’e aneksa ho 

relatóriu médiku husi Pradet no fotografia husi polísia ba sofrimentu violénsia refere. 

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

  

Produsaun ba prova sira  

Iha julgamentu, arguidu konfesa faktu hotu iha akuzasaun prokuradór nian no deklara katak 

arrepende ninia hahalok. Arguidu mós promete sei la halo tan hahalok hanesan hasoru 

lezada iha futuru. Arguidu mós deklara katak dame malu ona ho lezada, foin primeiravés 

komete krime hasoru lezada no mai hatan iha tribunál, nuudar natar na’in laiha rendimentu 

fiksu no iha oan na’in tolu.  

 

Alende ne’e, lezada mós kontinua konfirma faktu sira iha akuzasaun no deklara katak sira 

dame malu kedas no  di’ak malu to’o agora. Lezada hatutan katak arguidu foin primeiravés 

halo krime hasoru lezada. 

  

Alegasaun finál  



Prokuradór konsidera arguidu provadu halo agresaun fízika hasoru lezada tuir faktu sira iha 

akuzasaun, nune’e atu halo prevensaun iha futuru atu arguidu la komete tan krime hasoru 

lezada, husu ba tribunál atu kondena arguidu ho pena prizaun fulan neen suspende ba tinan 

ida.  

 

Enkuantu defeza tetu sirkunstánsia atenuante sira hanesan arguidu konfesa intregalmente ba 

faktu sira iha akuzasaun, arrepende ninia hahalok, dame malu ona ho lezada, kolabora ho 

tribunál, promete sei la halo tan krime hasoru nia membru família ka ema seluk iha futuru. 

Bazeia ba sirkunstánsia sira ne'e hotu, husu ba tribunál atu aplika pena ne’ebé kmaan ba 

arguidu tuir nia sala. 

 

Desizaun 

Tribunál prova katak arguidu basa dala ida iha lezada nia matan fukun parte karuk. Bazeia ba 

faktu provadu ne’e no tetu sirkunstánsia atenuante sira hotu, tribunál konklui prosesu ne’e no 

kondena arguidu ho pena admoestrasaun. 

 

21. Krime ofensa ba integridade fízika simples ho natureza violénsia doméstika 

Nú. Prosesu   : 0019/19.OEPSB 

Kompozisaun Tribunál : Singulár 

Juis    : Dr. Hugo da Crus Pui 

Prokuradór   : Dr. Pedro Baptista Aleixo Dos Santos 

Defeza   : Dr. Marcelino Marques Coro 

Desizaun   : Pena prizaun fulan 9 suspende ba tinan 1 

 

Iha 26 Outubru 2020, Tribunál Distritál Oekusi prezide leitura sentensa ba krime ofensa ba 

integridade fízika simples ho natureza violénsia doméstika ne’ebé envolve arguidu YE hasoru 

nia feen, iha Distritu Oekusi. 

  

Akuzasaun Prokuradór  

Prokuradór akuza arguidu katak iha 05 Outubru 2019, iha oras tuku 19:00 kalan, arguidu tebe 

dala ida iha lezada nia kabun rezulta moras. Antes ne’e, lezada ba iha Sr. E hodi foti sira nia 

telefone ne’ebé Sr. E hadia no lezada fila tarde. Ho nune’e, arguidu komete agresaun ne’e 

hasoru lezada. Kazu ne’e aneksa ho relatóriu médiku husi Sentru Saude Pasabe no fotografia 

husi polísia relasiona ho sofrimentu violénsia refere. 

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

  

Produsaun ba prova sira  



Iha julgamentu, arguidu konfesa faktu hotu iha akuzasaun prokuradór nian no deklara katak 

arrepende ninia hahalok. Arguidu promete sei la halo tan hahalok hanesan hasoru lezada iha 

futuru. Arguidu mós deklara katak dame malu ona ho lezada, foin primeiravés komete krime 

hasoru lezada no mai hatan iha tribunál. Arguidu hatutan katak nu’udar professor nia 

rendimentu kada fulan US$224.00 no iha oan na’in haat.  

 

Nune’e mós lezada kontinua konfirma faktu sira iha akuzasaun no konfirma mós ho 

deklarasaun arguidu nian katak foin primeiravés halo krime hasoru lezada no di’ak malu ona 

to’o agora.  

  

Alegasaun finál  

Prokuradór konsidera arguidu komete duni krime tuir akuzasaun prokuradór nune’e atu halo 

prevensaun ba arguidu no komunidade, husu ba tribunál atu kondena arguidu ho pena 

prizaun tinan ida suspende tinan ida.  

 

Enkuantu defeza husu ba tribunál atu aplika pena ne’ebé kmaan ba arguidu tuir nia sala 

tanba tetu sirkunstánsia atenuante sira hanesan arguidu konfesa faktu sira, arrepende ninia 

hahalok, dame malu ona ho lezada, kolabora ho tribunál, promete sei la halo tan krime 

hasoru nia membru família ka ema seluk iha futuru no arguidu mak iha responsabilidade ba 

iha nia família.  

 

Desizaun 

Tribunál prova katak arguidu tebe dala ida iha lezada nia kabun. Bazeia ba prova ne’e no tetu 

ba sirkunstánsia atenuante sira hotu, tribunál kondena arguidu ho pena prizaun fulan sia 

suspende ba tinan ida. 

 

22. Krime danu agravadu 

Nú. Prosesu   : 0023/18.OEPMK 

Kompozisaun Tribunál : Koletivu 

Juis    : Dr. Yudi Pamukas, Dr. Hugo da Crus Pui no Dr. Evangelino Belo 

Prokuradór   : Dr. Pedro Baptista Aleixo dos Santos 

Defeza   : Dr. Calisto Tout 

Desizaun   : Pena multa US$150.00 

 

Iha 27 Outubru 2020, Tribunál Distritál Oekusi prezide leitura sentensa ba krime danu 

agravadu ne’ebé envolve arguidu Ilidio Paixão da Silva hasoru lezada Imaculada Lafo nu’udar 

nia prima, iha Aldeia Sanane, Suku Costa, Sub-distritu Pante-makasar, Distritu Oekusi. 

  

Akuzasaun Prokuradór  



Prokuradór akuza arguidu katak iha 27 Abril 2018, iha oras tuku 14:30 lokraik, arguidu sobu 

no estraga tiha uma ida ne’ebé pertensia ba lezada maibé rai ne’e pertensia ba arguidu nian. 

Arguidu estraga kalen tahan 72 ho valor osan $5.00 kada kalen ho total $360.00. Lezada 

akresenta katak nia hasai osan ba material konstrusaun no selu badaen hamutuk $5,300.00. 

Lezada ho nia família deklara perante iha prokuradór prontu sai husi rai ne’e maibé arguidu 

tenke fó indeminzasaun sivíl ba lezada ho valor osan $5,300.00 tanba arguidu sobu kalen ka 

uma ne’e sein koñesimentu husi lezada ho nia família. Antes ne’e, iha Abril 2017, arguidu ba 

hasoru lezada ho nia família no haruka atu buka fatin hodi sai husi arguidu nia rai ne’e. 

 

Prokuradór akuza arguidu kontra artigu 259 KP kona-ba danu agravadu ho moldura penál 

mínimu tinan 2 no maximu to’o tinan 8 prizaun. 

  

Produsaun ba prova sira  

Iha julgamentu, arguidu konfesa ninia hahalok ne’e maibé arguidu klarifika katak nia sobu 

kalen maibé hamutuk 32 la’os 72 tanba kalen balun la sobu. Arguidu deklara katak antes ne’e 

arguidu fó hatene ona dala hitu ba lezada ho nia família atu buka rai tanba arguidu atu halo 

uma. Arguidu mós fó tan tempu ba sira durante tinan ida atu lezada sai husi rai ne’e maibé liu 

tiha tempu ne’e lezada nafatin la sai. Mezmu nune’e, arguidu deklara katak arrepende ninia 

hahalok no promete sei la halo tan hahalok hanesan hasoru lezada iha futuru. Arguidu 

hatutan katak sira  seidauk dame malu, foin primeiravés komete krime hasoru lezada no mai 

hatan iha tribunál, arguidu serbisu hanesan funsionáriu kontratadu iha terras propriedade ho 

vensimentu kada fulan US$250.00 no iha ona oan na’in ida.  

 

Entretantu lezada kontinua konfirma faktu sira iha akuzasaun no deklara katak kalen 72 ne’e 

lezada sura hamutuk ho kalen sira ne’ebé taka iha veranda no kalen hirak ne’e lezada foti 

ona hodi taka iha nia uma foun. Lezada mós deklara katak depoisde liu tiha loron haat lezada 

ho nia família sira mós sai husi rai ne’e ba hela fali iha sira nia uma ne’ebé foin halo. Lezada 

hatutan katak sira seidauk dame malu tanba arguidu mak la ba buka lezada atu dame malu. 

Liutan lezada deklara katak lezada hetan autorizasaun husi arguidu nia aman Jose da Silva 

atu halo uma iha rai ne’e ho medida 7×4 atu hela provizóriu no bainhira to’o tempu lezada sai, 

uma ne’e monu ba arguidu nia aman. 

 

Testemuña Faviana Lafo nu’udar lezada nia alin depoimenta katak momentu arguidu sae ba 

sobu kalen sira, testamuña fase hela roupa iha kotuk nune’e testemuña la hatene kalen hira 

mak arguidu sobu. 

 

Depoisde rona tiha testemuña, iha lokraik kontinua ba halo inspesaun ba iha lokal krime. Iha 

lokal krime ne’e, konfirma katak loos duni kalen balun la konsege sobu no sei iha hela uma 

nia leten inklui ai-balok sira ne’ebé tau hodi taka kalen ne’e mós sei nafatin iha uma leten. 

Konfirma mós katak plafon, esponza ida mak sei nafatin iha inklui papan kompañia nian. 



 

Testemuña Jose da Silva nu’udar arguidu nia aman depoimenta katak antes lezada buka rai 

ba mai no la hetan rai ho nune’e arguidu autoriza lezada atu hela provizóriu iha rai ne’e hodi 

kontinua buka nia rai mesak tanba arguidu mós iha oan no futuru sira sei mai hela iha rai 

ne’e. Testemuña haktuir tan katak arguidu sobu kalen uma ne’e sein koñesimentu husi 

testemuña. Testemuña foin hatene depoisde sobu hotu ona. 

  

Alegasaun finál  

Prokuradór konsidera arguidu sobu kalen uma ne’e ho intensaun atu okupa fali rai ne’ebé 

testemuña Jose da Silva fó ba lezada. Arguidu mós sobu kalen sein koñesimentu husi 

testemuña Jose da Silva nu’udar na’in loloos ba rai refere tanba vervalmente kontratu entre 

lezada ho testemuña la’os ho arguidu. Tanba ne’e, prokuradór hanoin karik bele halo 

alterasaun ba kualifikasaun jurídiku husi artigu 259 KP ba fali artigu 261 KP kona-ba 

uzurpasaun ba imovel ho moldura penál tinan 1 to’o tinan 4 prizaun. Bazeia ba argumentu 

sira ne’e, husu ba tribunál atu kondena arguidu ho pena prizaun tinan rua maibé suspende ba 

iha tinan rua. 

 

Enkuantu defeza haktuir katak arguidu konfesa integralmente ba faktu sira iha akuzasaun, 

arrepende ninia hahalok maski seidauk di’ak malu ho lezada, kolabora ho tribunál, promete 

sei la halo tan krime hasoru lezada ka ema seluk iha futuru, iha oan ida no arguidu mak iha 

responsabilidade ba iha nia família. Kona-ba pedidu alterasaun husi prokuradór, defeza laiha 

opsaun seluk no aseita ho pedidu refere. Bazeia ba sirkunstánsia sira ne'e hotu, husu ba 

tribunál atu aplika pena ne’ebé adekuadu ba arguidu tuir nia sala. 

 

Desizaun 

Tribunál prova katak arguidu sobu estraga kalen uma nian ne’ebé pertensia ba lezada nian 

maibé rai ne’e pertensia ba arguidu. Tribunál mós prova katak arguidu sobu kalen hamutuk 

32 tanba kalen balun sei iha uma leten. Kalen sira ne’ebé arguidu sobu, lezada foti ona no 

hodi taka fali iha lezada nia uma foun. 

 

Bazeia ba prova sira no tetu sirkusntánsia sira ne’ebé hatodan no hakaman arguidu nia 

responsabilidade kriminál, nune’e tribunál kondena arguidu ho pena multa US$150.00 ne’ebé 

kada loron arguidu sei selu US$1.00 durante loron 150. Tribunál mós fiksa pena alternativa 

durante loron 100 iha prizaun kuandu arguidu la kumpri pena multa ne’e. Tribunál mós 

kondena arguidu atu selu indeminizasaun sivíl US$95.00 ba lezada tanba arguidu sobu no 

estraga lezada nia kalen hamutuk 32. 

 

23. Krime ofensa ba integridade fízika simples ho natureza violénsia doméstika 

Nú. Prosesu   : 0018/19.OEPSB 

Kompozisaun Tribunál : Singulár 



Juis    : Dr. Hugo da Crus Pui 

Prokuradór   : Dr. Mateus Nesi 

Defeza   : Dr. Marcelino Marques Coro 

Desizaun   : Pena prizaun tinan 1 fulan 3 suspende ba tinan 2 

 

Iha 27 Outubru 2020, Tribunál Distritál Oekusi prezide leitura sentensa ba krime ofensa ba 

integridade fízika simples ho natureza violénsia doméstika ne’ebé envolve arguidu JS hasoru 

nia feen, iha Distritu Oekusi. 

  

Akuzasaun Prokuradór  

Prokuradór akuza arguidu katak iha 01 Outubru 2019, iha oras tuku 10:00 dadeer, arguidu fó 

hatene ba lezada atu sunu lilin ba arguidu nia aman matebian maibé lezada dehan ba arguidu 

atu hein sira nia oan feto mai husi Dili mak foin sunu lilin. Ho nune’e, arguidu basa dala ida 

iha lezada nia tilun-hun karuk no basa dala ida iha tilun-hun loos halo lezada monu ba iha rai. 

Aktu sira ne’e rezulta lezada sofre moras. Kazu ne’e aneksa hamutuk ho relatóriu médiku 

husi Pradet no fotografia husi polísia kona-ba rezultadu violénsia ne’e. 

 

Prokuradór akuza arguidu kontra artigu 145 KP kona-ba ofensa ba integridade fízika simples 

ho moldura penál to’o tinan 3 prizaun ka multa, konjuga ho artigu 2, 3(a), 35(b) no 36 LKVD. 

  

Produsaun ba prova sira  

Iha julgamentu, arguidu konfesa faktu parsialmente katak basa duni lezada iha tilun-hun 

karuk no loos maibé lezada la monu ba iha rai. Arguidu deklara katak dame malu ona ho 

lezada, arrepende ninia hahalok no promote sei la repete ninia hahalok ne’e hasoru nia feen 

ka ema seluk iha futuru. Arguidu hatutan katak sira moris hamutuk iha tinan 1988 no iha oan 

na’in ualu. Arguidu hatutan katak hanesan to’os na’in nia laiha rendimentu fiksu kada fulan. 

 

Entretantu lezada kontinua konfirma faktu hotu iha akuzasaun no deklara katak depoisde 

akontese agresaun ne’e sira dame malu kedas no to’o agora arguidu la baku ona lezada. 

  

Alegasaun finál 

Prokuradór konsidera arguidu halo duni agresaun fízika hasoru lezada tuir faktu sira iha 

akuzasaun nune’e atu halo prevensaun iha futuru atu arguidu la komete tan krime hasoru 

lezada, husu ba tribunál atu kondena arguidu ho pena ne’ebé hakerek ona iha akuzasaun. 

  

Enkuantu defeza haktuir katak arguidu konfesa integralmente ba faktu sira iha akuzasaun, 

arrepende ninia hahalok, dame malu ona ho lezada, kolabora di’ak ho tribunál, promete sei la 

halo tan krime hasoru nia membru família ka ema seluk iha futuru no arguidu mak iha 

responsabilidade ba iha família. Bazeia ba sirkunstánsia sira ne'e hotu, husu ba tribunál atu 

aplika pena ne’ebé kmaan ba arguidu tuir nia sala. 



 

Desizaun 

Depoisde avalia faktu sira, tribunál prova katak arguidu basa dala ida iha lezada nia tilun-hun 

karuk no basa dala ida iha tilun-hun loos to’o lezada monu ba iha rai. Bazeia ba prova ne’e no 

tetu sirkunstánsia agravante sira no sirkunstánsia atenuante sira, nune’e tribunál konklui 

prosesu ne’e no kondena arguidu ho pena prizaun tinan ida fulan tolu suspende ba tinan rua. 

 

24. Krime kontrabandu 

Nú. Prosesu   : 0167/18.OESIC 

Kompozisaun Tribunál : Koletivu 

Juis    : Dr. Hugo da Cruz Pui, Dr. Evangelino Belo no Dr. Yudi Pamukas 

Prokuradór   : Dr. Pedro Baptista Aleixo dos Santos 

Defeza   : Dr. Marcelino Marques Coro 

Desizaun   : Prizaun tinan 2 suspende ba tinan 2 ba arguidu no arguida 

  

Iha 29 Outubru 2020, Tribunál Distritál Oekusi prezide leitura akordaun ba krime kontrabandu 

ne’ebé envolve arguida Modesta Caet no Luis Ili hasoru Estadu RDTL, iha Aldeia Saben 

Suku Bobometo, Sub-distritu Oesilo, Distritu Oekusi. 

  

Akuzasaun Prokuradór  

Prokuradór akuza arguidu katak iha 29 Setembru 2018, iha oras tuku 04:00 madrugada, 

arguida no arguidu halo importasaun ilegál husi Indonezia mai Timor-Leste. Arguida Modesta 

hatama mina gazolina litru 415, gazoel litur 305 no mina rai litru 200. Entretantu arguidu Luis 

hatama mina gazolina litru 235, gazoel litur 60 no mina rai litru 220. Arguida ho arguidu sira 

ninia hahalok ne’e hamosu prejuizu ba Estadu RDTL tanba la selu taxa.  

  

Prokuradór akuza arguida no arguidu kontra artigu 316 KP kona-ba kontrabandu ho moldura 

penál tinan 2 to’o tinan 6 prizaun. 

  

Produsaun ba prova sira  

Iha prosesu julgamentu, arguida no arguidu konfesa faktu hotu iha akuzasaun prokuradór 

nian no deklara katak arrepende ba sira ninia hahalok. Arguida no arguidu mós deklara katak 

sira ho vontade rasik selu ona taxa ba Estadu liuhusi konta bankária ministériu públiku nian 

no mina hirak ne’e arguida no arguidu foti ona. Arguida no arguidu mós promete sei la repete 

hahalok ne’e iha futuru. Arguidu no arguida hatutan katak sira foin primeiravés komete krime 

no mai hatan iha tribunál, arguida nu’udar negosiante ki’ik (loke kioske) ho rendimentu kada 

loron $10.00, iha ona oan na’in haat no arguidu nu’udar to’os na’in nune’e laiha rendimentu 

fiksu kada fulan no arguidu iha oan na’in neen. 

  



Tribunál presinde depoimentu husi testemuña tanba arguida no arguidu konfesa no rekoñese 

sira ninia hahalok ne’e.  

  

Alegasaun finál  

Prokuradór konsidera arguida no arguidu sira ninia hahalok prense duni elementu krime 

kontrabandu tuir artigu 316 KP, nune’e atu halo prevensaun jerál iha futuru tanba krime 

kontrabandu barak liu akontese iha fronteira, husu ba tribunál atu kondena arguida no arguidu 

ho pena prizaun tinan tolu suspende ba tinan tolu. 

  

Enkuantu defeza husu ba tribunál atu aplika pena ne’ebé kmaan ba arguida no arguidu tanba 

konsidera arguidu no arguida nia konfisaun, arependimentu, selu ona taxa ba Estadu, 

kolabora ho tribunál, promete sei la halo tan krime iha futuru no ida-idak iha ona oan ne’ebé 

presiza tau-matan.  

  

Desizaun 

Tribunál prova katak arguida hatama mina gazolina litru 415, gazoel litur 305 no mina rai litru 

200. Entretantu arguidu hatama mina gazolina litru 235, gazoel litur 60 no mina rai litru 220. 

Arguida ho arguidu sira ninia hahalok ne’e hamosu prejuizu ba Estadu RDTL tanba la selu 

taxa.  

 

Bazeia ba prova refere no tetu mós ba sirkunstánsia agravante hanesan arguidu ho arguida 

sira iha ona antesidente kriminal (depoisde konfirma ho sistema) no konsidera mós 

esperensia komum katak arguidu no arguida sira iha posibilidade bo’ot bele kontinua repete 

hikas hahalok hanesan tanba arguidu no arguida sira hela besik iha fronteira. Tetu mós 

sikunstánsia atenuante sira hanesan arguidu no arguida konfesa faktu sira no arrepende ona 

sira ninia hahalok, nune’e mezmu arguidu no arguida sira selu ona taxa ba Estadu, tribunál 

konklui prosesu ne’e no kondena sira ho pena prizaun tinan rua suspende ba tinan rua ba 

arguidu no arguida. 

 

25. Krime kontrabandu 

Nú. Prosesu   : 0058/18.OESIC 

Kompozisaun Tribunál : Koletivu 

Juis    : Dr. Hugo da Crus Pui, Dr. Evangelino Belo no Dr. Yudi Pamukas 

Prokuradór   : Dr. Mateus Nesi 

Defeza   : Dr. Calisto Tout   

Desizaun   : Izensaun ba pena 

 

Iha 29 Outubru 2020, Tribunál Distritál Oekusi prezide leitura akordaun ba krime kontrabandu 

ne’ebé envolve husi arguidu Gaspar Mesquita hasoru Estadu RDTL, iha Aldeia Sacato, Suku 

Nipani, Sub-distritu Pante-makasar, Distritu Oekusi. 



  

Akuzasaun Prokuradór 

Prokuradór akuza katak iha 14 Abril 2018, maizumenus iha oras tuku 23:00 kalan, arguidu 

importa mákina dulas hare ida husi Indonezia mai territoriu Timor-Leste tuir dalan ilegál. 

Arguidu nia hahalok ne’e atu desvia-an husi selu taxa ba Estadu RDTL nune’e hamosu 

prejuizu ba Estadu. Arguidu hetan kapturasaun husi Unidade Polísia Fronteira (UPF). 

 

Prokuradór akuza arguidu kontra artigu 316 KP kona-ba krime kontrabandu ho moldura penál 

husi tinan 2 to’o tinan 6 prizaun ka multa. 

 

Produsaun ba prova sira 

Iha julgamentu, arguidu konfesa no rekoñese ninia hahalok ne’e. Arguidu mós deklara katak 

depoisde UPF halo kapturasaun, arguidu selu taxa ba iha Estadu liuhusi Dirresaun Alfandega 

no mákina refere arguidu foti hikas ona. Arguidu deklara liutan katak arrepende ninia hahalok, 

promete sei la repete hahalok hanesan iha future, foin primeiravés halo krime no mai hatan 

iha tribunál, nu’udar natar na’in nune’e laiha rendimentu fiksu kada fulan no iha oan na’in tolu. 

 

Tribunál presinde testemuña UPF nia depoimentu tanba arguidu konfesa totalmente ba ninia 

hahalok.  

 

Alegasaun finál 

Prokuradór konsidera arguidu ninia hahalok prense duni elementu sira husi krime 

kontrabandu. Prokuradór hanoin katak krime sira ne’ebé akontese iha fronteira persija aplika 

pena ne’ebé todan atu arguidu sira la repete sira ninia hahalok no ema seluk la halo tuir krime 

ne’e. Alende ne’e mós atu prevene moras COVID-19 tanba transaksaun ilegál hanesan ne’e 

bele hadaet moras ne’e mai iha Timor-Leste. Tanba ne’e, mezmu arguidu selu ona taxa ba 

Estadu maibé krime ne’e barak liu akontese ona iha fronteira, nune’e husu ba tribunál atu 

kondena arguidu ho pena ne’ebé hakerek ona iha artigu 316 KP. 

 

Entretantu defeza husu ba tribunál atu aplika pena ne’ebé adekuadu tanba konsidera katak 

arguidu konfesa faktu sira, arrepende ona ninia hahalok tanba to’o agora arguidu la repete 

ninia hahalok, kolabora di’ak ho tribunál selu ona taxa ba Estadu, iha oan na’in tolu, no 

arguidu nu’udar natar na’in ne’ebé rendimentu la fiksu. 

 

Desizaun 

Depoisde avalia faktu ne’ebé prodús durante julgamentu, tribunál prova katak arguidu ho 

ilegalmente hatama mákina dulas hare ida husi Indonézia mai Timor-Leste tuir dalan ilegál, 

nune’e arguidu la selu taxa ba Estadu. Bazeia ba prova ne’e no tetu ba sirkunstánsia sira 

hanesan konfesa faktu sira, arrepende ninia hahalok, selu ona taxa ba Estadu, hela dook husi 



fronteira, foin primeiravés halo krime no mai hatan iha tribunál, nune’e tribunál aplika 

izensaun ba pena ba arguidu tuir artigu 318 KP. 

 

Atu hetan informasaun kompleitu, favór kontaktu: 

 

Ana Paula Marçal 

Diretora Ezekutiva JSMP 

Diresaun e-mail: ana@jsmp.tl 

Telefone: (+670) 33238883 | 77040735 

Website: https://jsmp.tl 

